
УФ-м экономикэ зыу-
жьы ныгъэмкIэ и министр 
Решетников Максимрэ 
КъБР-м и Iэтащхьэ КIуэ-
кIуэ Казбекрэ щэбэт 
кIуам Iуащхьэмахуэ лъа-
пэ къыщызэIуахащ Уры-
сейм бгым лыжэкIэ 
 къе жэ хынымкIэ и лъэ-
хъэ нэщIэр.

МЭРЕМ махуэм, 2015 
гъэ лъандэрэ иджы япэу, 
бгым и къуэкIыпIэ лъэны-
къуэм щаутIыпщащ къе-
жэхыпIэщIэр - километри 
5,2-рэ хъу, «фIыцIэ», 
«плъыжь» жыхуаIэхэм хуэ-
дэ гъуэгухэр. Иджы къы-
щыбжыхь хъу лъагъуэхэм 
псоми зэхэту километр 
231-рэ я кIыхьагъщ. А 
 къежэхыпIэхэм укIуэ хъу-
нущ «Баштала», «Чиран» 
кIапсэ гъуэгухэмкIэ. EL3 
кIапсэ гъуэгум «Мир» 
станцым къыщыщIэдзауэ 
«Мир-2» зэпыщIапIэ стан-
цым нэс уешэ. Абдежщ 
къыщыщIидзэр къехы пIэ-
хэм. Зы сыхьэтым къриу-
быдэу абы цIыху 2377-рэ 
къыщежэхыфынущ. Зибгъу -
хэри къэщIыхьа, щхьэи 
зытелъ кабинэ цIыкIухэр 
зыпыщIа EL6 кIапсэ гъуэ-
гум зы сыхьэт къэс цIыху 
2400-рэ здэкIуэм нихьэ-
сыфынущ. 

ЦIыхуипщI зэрыхуэ ап-
хуэдэ гондолэхэм я тетIыс-
хьэпIэхэр къохуабэ, Iэуэ-
лъауэхэмрэ щIиупскIэ-
ным рэ щызыхъумэ, апхуэ-
дэуи и кIуэцIым жьыр 
щызыгъэкъабзэ Iэмэпсы-
мэхэр хэтщ. 

Решетников Максимрэ 
КIуэкIуэ Казбекрэ ухуэны-
гъэщIэхэм зыщаплъы-
хьащ, иужькIэ министер-
ствэмрэ Кавказ.РФ-мрэ 
щыщхэм я гъусэу кIапсэ 
гъуэгущIэмкIэ бгым къе-
хыжащ. КIапсэ гъуэгухэм 
къыщагъэсэбэп Iэмэпсы-
мэхэр къыщIэгъэкIыным 
елэжь «Руслет» компани-
ем и генеральнэ директор 
Сидорович Дмитрий жи-
Iащ Европэм нэхъапэм 
къыщащэхуу щыта апхуэдэ 
оборудованэхэр ди къэра-
лым щащIхэмкIэ зэхъуэ-
кIыным IуэхущIапIэр сыт и 
лъэныкъуэкIи зэрыхуэ хьэ-
зырыр.

«Кавказ.РФ» АО-м и ге-
неральнэ директор Юм-
шанов Андрей зэрыжи-
IамкIэ, урысей Iэмэпсы-
мэхэр илъэс къакIуэм къы-
щы щIэ дзауэ къы ща гъэ сэ- 
бэ пынущ иджыри кIапсэ 
гъуэгуиплI щаухуэкIэ. Ап-
хуэдэуи я мурадщ трассэу 
иджыри километр 12 къуэ-

ЛIыхъужь хахуэ
Андемыркъан

2-нэ нап.

Дохутырхэм я зи
чэзу зэхуэсышхуэ

4-нэ нап.

Тхыдэр 
сурэтхэмкIэ 
къатIэщIыж

ИнтернеткIэ
ди  газетым

Iэ  тевдзэ
3-нэ нап.

Урысейм бгым лыжэкIэ къежэхынымкIэ и
лъэхъэнэщIэр Iуащхьэмахуэ къыщызэIуах

кIыпIэ лъэныкъуэмкIэ щы-
пхашыну. КъищынэмыщIа-
уэ, метр 3900-рэ лъага-
пIэм и кIэм щынагъэс аль-
пинист къалэ цIыкIум и 
ухуэныгъэр - цIыху 68-рэ 
зыщIэхуэну унэ 15 щагъэув 
абдеж. Абыхэм ящыщ зыр 
МЧС-м и къегъэлакIуэхэм 
папщIэ ящI. Азау хуейм 
къатитхуу зэтет, иджырей 
зэманым къекIу сервис 
центр щащIынущ, хьэ щIэ-
хэр зыхуей-зыхуэфI псом-
кIи къызэгъэпэщауэ, абы 
анэхэмрэ сабийхэмрэ пап-
щIэ пэши медицинэ дэIэ-
пыкъуныгъэ щагъуэт щIы-
пIи хэту. «А ухуэныгъэр 
2028 гъэм и кIэ пщIондэ 
зэфIэкIыну догугъэ. Лэ-
жьыгъэшхуэ екIуэкIащ ку-
рортым и теплъэр егъэ-
фIэкIуэным, IуэхущIапIэ-
хэм я IуплъапIэхэмрэ абы-
хэм фIэдзахэмрэ зы 
ар хитектурэ щапхъэм тету 
щытыным теухуауэ. Иджы 
хьэщIэхэм я зыгъэпсэху-
кIэр куэдкIэ нэхъыфI хъу-
нущ», - жиIащ Юмшанов 
Андрей.

АдэкIэ зэхэтащ бгым 
лыжэкIэ къежэхыным и 
лъэхъэнэщIэр Урысейм 
зэрыщрагъажьэм пыщIа 
гуфIэгъуэ дауэдапщэхэр. 
Решетников Максим ку-
рортым и хьэщIэхэм ехъуэ-
хъуащ бгым лыжэкIэ къе-
жэхыным и зи чэзу лъэ-
хъэнэщIэр къызэрызэIуа-
хамкIэ.

- Нобэ ди къэралым и 
бгы-лыжэ лъэхъэнэщIэр 
къы зэIудох икIи ар щекIуэ-
кIыр мыбдежщ, Iуащхьэ-

махуэщ, сыту жыпIэмэ 
Урысейм и зыгъэпсэ ху-
пIэхэм я зэгухьэныгъэм 
бгылъэ курорт нэхъыфIу 
илъэс кIуам къилъытар 
аращ. Шэч хэмылъу, ар 
Урысейм и бгы-лыжэ ку-
рорт нэхъыфI дыдэхэм 
ящыщщ, ауэ абы къехьэ-
къехуэхэри бэлэрыгъыр-
къым. Мыхьэнэшхуэ иIэщ 
мыр, щIымахуэми хуэдэу, 
гъэмахуэми цIыху куэдым 
зэракIуапIэм. Апхуэдэуи 
мыбы щолажьэ Кавказ.
РФ-мрэ республикэмрэ я 
гуп зэщIэгъэуIуа лъэщ. 
Iуа щхьэмахуэ зыхуэбгъадэ 
хъун щыIэкъым, - жиIащ 
министрым.

ЩIыпIэ хъыбарегъащIэ 
IуэхущIапIэхэм я журна-
листхэм щепсалъэм абы 
къыхигъэщхьэхукIащ къур-
шым цIыхухэр щыдэкIкIэ 
абыхэм я шынагъуэнша-
гъэр къызэгъэпэщыным 
теухуа къалэн щхьэхуэхэм 
IэщIагъэлIхэр зэрегуп сы-
сыр. Инвестицэхэм я гугъу 
щищIым, министрыр къы-
теувыIащ «Iуащхьэмахуэ» 
зыгъэпсэхупIэм зегъэу-
жьы ным мылъкуу хухах-
ымкIэ ар япэ ирагъэщ 
щIыпIэхэм зэращыщым. 
«Псоми я лъабжьэжыр 
цIыхухэрщ, Iуэхум дихьэх-
хэрщ, хьэщIэхуэфI хэрщ. 
Кавказыр къарум и къи-
гъэхъуапIэщ!» - жиIащ Ре-
шетников Максим.

КIуэкIуэ Казбек къыщы-
псалъэм къыхигъэщащ 
«Iуащхьэмахуэ» зыгъэпсэ-
хупIэм и тхыдэр илъэс щэ 
ныкъуэ зэрыхъур, ар къэ-

ралым щыпсэухэм зэра-
цIыхур. Мыбдеж къэра-
лым и альпинизмэмрэ 
бгы-лыжэ спортымрэ я 
 лъабжьэр щагъэтIылъауэ 
щытащ. Къэбэрдей-Балъ-
къэрым и Iэтащхьэм ми-
нистерствэми Кавказ.РФ-
ми я лэжьакIуэхэми Ре-
шетников Максими фIы-
щIэ  шхуэ яхуищIащ рес-
  пуб   ликэм и курортхэм зе-
гъэу жьынымкIэ щIэгъэ-
къуэн зэрыхъум папщIэ.

Юмшанов Андрей къы-
зэхуэсахэм ягу къигъэкIы-
жащ Iуащхьэмахуэр къэ-
ра лым и нэхъ лъагапIэ 
дыдэм щыIэ курорту зэры-
щытыр, жьы къабзэм хэту, 
жыджэру зызыгъэпсэхуну 
хуейуэ абы илъэс къэс 
цIыху минищэхэр къызэ-
рыхуеблагъэр. Курортым и 
хьэщIэхэм иджырей 
трассэ километр 20 зи 
кIыхьагъым къыщажыхь 
икIи Урысейм щынэхъ лъа-
гэ дыдэ кIапсэ гъуэгумкIэ 
хы щхьэфэм метр 3847-кIэ 
щхьэщыт щIыпIэм турист-
хэр еIэтыф.

КИФЩI-м 2030 гъэ 
пщIондэ зэрызиужьыну 
щIыкIэм теухуауэ зэхалъ-
хьа программэу Кавказ.
РФ-м мы зэманым хъар-
зынэу игъэзащIэм зэры-
щыубзыхуамкIэ, «Iуащхьэ-
махуэ» курортыр инвести-
цэ проект нэхъ лъэщхэм 
ящыщщ. Экономикэ щIы-
налъэ хэхам щылажьэ 
IуэхущIапIэ 29-м я проект-
хэр щагъэзащIэ мыбдеж, 
хьэщIэщ 15 яухуэну я му-
радщ, инвестицэу къыха-

лъхьэну яубзыхуар сом ме-
лард 35,8-рэ мэхъу.

« Ш ы н а г ъу э н ш а г ъ э р 
къы зэгъэпэщыныр мыбы 
щылэжьэну зи мурадхэм я 
дежкIэ къалэн нэхъыщхьэ 
дыдэщ. Нобэ ди лэжьакIуэ 
гупхэр жыджэру яужь итщ 
къуршхэм дэкIыныр - 
туриз мэм и унэтIыныгъэ 
нэхъ гугъухэм ящыщыр - 
хабзэм тету зэтраухуэным. 
Мыбы щаухуащ альпи-
нистхэм папщIэ иджырей 
егъэзыпIэ, ар дэ нобэ зэд-
гъэлъэгъуащ. Абырэ 
иджыпсту лажьэ «Липрус» 
приютымрэ 2026 гъэм и 
гъэмахуэм япэу ирагъэ-
блэгъэнущ къуршым дэ-
кIахэр. Хьэрычэт IэнатIэм 
жыджэру мылъку хелъхьэ 
мы курортым икIи ди деж-
кIэ къалэн нэхъыщхьэр зи 
лэжьыгъэм фейдэ къы хэ-
зыхыну хуейхэмрэ щIыуэ-
псыр хъумэным ехьэлIауэ 
щыIэ хабзэхэмрэ зыр ад-
рейм зэран хуэмыхъуу 
Iуэхур зэтеухуэнырщ. Сыту 
жыпIэмэ, дэ дыздэщыIэр 
хэхауэ яхъумэ щIыуэпс 
щIыпIэщ - «Iуащхьэмахуэ 
лъапэ» лъэпкъ паркырщ, - 
къыхигъэщащ Решетни-
ков Максим.

Мы зэманым йокIуэкI 
сом меларди 2,1-рэ инвес-
тицэу зыхалъхьа «Азау» 
спорт-узыншагъэр щра-
гъэ фIакIуэ комплексым и 
ухуэныгъэр - абы зэуэ 
цIыху 388-рэ щIэхуэнущ. 
Мыбы къыщызэIуахыну я 
мурадщ сабийхэм папщIэ 
бгы-лыжэ еджапIэрэ спор-
тым жыджэру хэтахэм зы-
щрагъэужьыж комп лекс -
рэ. НэгъуэщI проектышху-
итIым щыхоплъэ «Главгос-
экспертиза»-м, иджыри зы 
абы хуагъэ хьэзыр. Ахэр 
яутIыпщыну я мурадщ 
2028 гъэм и кIэм.

Лэжьыгъэ программэм 
и кIэухыу екIуэкIащ гъэм и 
зэман псоми зэпымыууэ 
лажьэ «Iуащхьэмахуэ» ту-
рист-рекреацэ зыгъэпсэ-
хупIэм адэкIи зегъэу жьы-
ным пыщIа Iуэхухэм щы-
тепсэлъыхьа зэIущIэ. Абы 
гулъытэ хэха щыхуащIащ 
туризмэм пыщIа инфра-
структурэм къыхэгъэхъуэ-
ным, щIыпIэр хьэщIэхэм 
езыгъэлъагъу, езыгъэ-
цIыху инструкторхэм я лэ-
жьыгъэр егъэфIэкIуэным, 
туристхэм я шынагъуэн-
шагъэр къызэгъэпэ щы-
ным хуэунэтIауэ зэфIа-
гъэкIыпхъэхэм. Нэхъа-
пэIуэ кIэ министрыр ап-
хуэдэу яIущIащ бгы-лыжэ 
курортхэм я лIыкIуэхэу Iуа-
щхьэмахуэ щылажьэхэм.

КъБР-м и Парламентым и Президиумым и 
зэIущIэм, «Правительствэм хухах сыхьэтым» 
хыхьэу, депутатхэр щытепсэлъыхьащ лъэпкъ, 
щIыналъэ проектхэм япкъ иткIэ Къэбэр-
дей-Балъкъэрым школхэр зэрыщаухуэмрэ 
зэрыщызэрагъэпэщыжымрэ. Ар ирагъэкIуэ-
кIащ ЕгъэджэныгъэмкIэ, щIэ ныгъэмкIэ, физи-
ческэ щэнхабзэмкIэ, спор тымрэ щIалэгъуалэм 
я IуэхухэмкIэ комитетым и жэрдэмкIэ.

ЗэIущIэр къыщызэIуихым, КъБР-м и Парла-
ментым и УнафэщI Егоровэ Татьянэ къыхигъэ-
щащ егъэджэныгъэм зегъэужьыныр къэ ралым 
и пщэрылъ нэхъыщхьэхэм зэращы щыр, икIи 
республикэм абы гулъытэ хэха зэрыщигъуэтыр. 

Егоровэм жиIащ зэIущIэм зыщыхуагъэ-
хьэзырым, Налшык къалэм дэт егъэджэныгъэ 
IуэхущIапIэ зыбжанэм депутатхэр зэрыщыIар: 
гимназие №14-м къыпащIыхьыжам, сабий гъэ-
сапIэ №73-м (иужьрей илъэс 37-м иджы япэу 
зэрагъэпэщыжам), школ-интернат №1-м, Къэ-
бэрдей-Балъкъэр гуманитар-техникэ кол ле-
джым. Абы къыхигъэщащ ялъэгъуам арэзы 
укъызэ рищIыр, ауэ иджыри зэлэжьыпхъэхэр 
зэрыщыIэр.

Зрагъэубгъуащ

КъБР-м Егъэджэныгъэмрэ щIэныгъэмкIэ и 
министр Езауэ Анзор жиIащ «Егъэджэныгъэ» 
лъэпкъ Iуэхум «Нобэрей школ» и федеральнэ 
проектым хыхьэу, 2019 гъэм къыщы щIэдзауэ 
2025 гъэ пщIондэ курыт еджапIэ 24-рэ зэрау-
хуар, абыхэм еджакIуэ мин 14-м нэблагъэ 
зэрыщIэхуэр. Ухуэныгъэхэм псоми зэхэту текIуэ-
дащ сом мелард 13,5-рэ.

- Абы Iэмал къыдитащ школхэр дызэрыримы-
къур дгъэмэщIэну, сабийхэр егъэджэнымрэ 
гъэсэнымрэ пыщIа Iуэхухэр зыхуей хуэзэу къы-
зэдгъэпэщыну. А пIалъэм къриубыдэу еджа-
кIуэхэр процент 20-кIэ нэхъыбэ хъуащ, - жиIащ 
министрым.

Налшык къалэм и хьэблэщIэм щаухуащ рес-
публикэм и школ нэхъ ин дыдэр - ныбжьыщIэ 
1500-рэ зыщIэхуэр, Къалэн куэд щызэфIагъэкI 
гимназиер. Бахъсэн къалэм и школыщIэм (1224-
рэ щIохуэ) сабийхэр зы сменэу щеджэ хъуащ.

Сабийхэр щегъэджэным хуэмыщIа унэхэм 
япIэкIэ, Шэджэмрэ (ныбжьыщIэ 800 щIэхуэу) 
Сэрмакърэ (275-рэ) школыщIэхэр щаухуащ.

2021 гъэм «Кавказ Ищхъэрэ щIыналъэ окру-
гым и зыужьыныгъэ» къэрал программэм 
къыщыгъэлъэгъуахэр гъэзэщIэным хыхьэу, Но-
во-Ивановскэ къуажэм сабий 440-рэ зыщIэ хуэну 
школ щаухуауэ щытащ. 

«Демография» лъэпкъ Iуэхум «IэнатIэкIэ 
къызэгъэпэщын» и федеральнэ проектым ипкъ 
иткIэ, республикэм иужьрей илъэситхум сабий 
гъэсапIэу 55-рэ щаухуащ, мини 3,5-рэ щIэхуэу. 
Ухуэныгъэхэм сом мелард 1,7-рэ текIуэдащ.

И пIалъэм фIэмыкIыу

2022 гъэм ягъэбелджылащ «Школхэр егъэ-
фIэкIуэн» федеральнэ программэр. Илъэси-
тIым къриубыдэу, сом меларди 4-м щIигъукIэ 
муниципальнэ щIыналъэ псоми еджапIэ 68-рэ 
щызэрагъэпэщыжащ. 

2025 гъэм къыщыщIэдзауэ зэрагъэпэщыжыну 
школхэр хэхуащ «ЩIалэгъуалэмрэ сабийхэмрэ», 
«Унагъуэ» лъэпкъ Iуэхухэм. Абы хеу быдэ егъэ-
джэныгъэ IуэхущIапIэу 19: курыт школу 15, сабий 
гъэсапIэу - 2, щIэныгъэ курыт щрату - 2. Абыхэм 
псоми зэхэту сом мелард 1,6-рэ хухах, КъБР-м и 
Правительствэм и гъэ тIылъыгъэ фондым щыщ 
сом мелуан 43-рэ хэту. Лэжьыгъэр щызэфIа-
гъэкIащ икIи гъэ еджэгъуэм щыщIадзэжащ 
школ 13-м. Адрейхэри пIалъэм фIэмыкIыу яухы-
ну къагъэлъа гъуэ.

2027 гъэ пщIондэ

Дызэрыт илъэсым «Унагъуэм зыщIэгъэ къуэн» 
федеральнэ Iуэхум хыхьэу, Iэ традзащ сабий 
гъэсапIищ зэраухуэну къэрал зэгуры Iуэ ны-
гъэхэм. 2027 гъэм и кIэм Гундэлэнрэ Старэ 
Шэрэджрэ сабии 100 къызэщIэзыубы дэн Iуэху-
щIапIэщIэхэр щаухуэнущ, Бахъсэн къалэм - са-
бии 140-рэ щIэхуэу. «Къуажэхэм сыт и лъэны-
къуэкIи зегъэужьын» къэрал прог раммэмкIэ 
2025 - 2026 гъэхэм Бахъсэнёнкэ къуа жэм сабий 
гъэсапIэ щаухуэнущ.

ЩIыпIэхэм зэрызрагъэужь Iуэхухэм хыхьэу, 
Налшык къалэм иджыри сабий гъэсапIэу 3 «Вос-
точный» хьэблэм (сабий 480-рэ щIэхуэу) щаухуэ-
ну я мурадщ. 2026 гъэм къыщыщIэ дзауэ 2027 
гъэ пщIондэ школ 57-рэ зыхуей  хуагъэзэнущ, са-
бий гъэсапIэу 15-рэ СПО-м и IуэхущIапIэу 5-рэ 
зэрагъэпэщыжынущ. 2027 гъэм ирихьэлIэу, рес-
публикэм и егъэджэныгъэ IуэхущIапIэхэм я про-
цент 50-м щIигъур зэрагъэпэщыжауэ щытынущ. 
Апхуэдэ лэжьыгъэхэм къэкIуэну илъэситIым 
текIуэдэнущ сом меларди 4,8-рэ. 

Гъэунэхуныгъэхэр

Езауэ Анзор къытеувыIащ лъэпощхьэпохэми. 
Апхуэдэщ, псалъэм папщIэ, школхэр зэгъэпэ-
щыжынымрэ щIэхэр ухуэнымрэ яхуэгъэзауэ фе-
деральнэ субсидиехэр проценти 10-кIэ зэра-
гъэмэщIар, нэхъ ипэкIэ федеральнэ бюджетыр 
2026 гъэм, 2027, 2028 гъэхэм тещIыхьауэ 
зыхуэдэну я гугъам елъытауэ. Къи щы нэмыщIауэ, 
школхэм къедзылIа щIы пIэ хэр зэIузэпэщ щIы-
нымрэ терроризмэм пэщIэ тынымкIэ лэжьы-
гъэхэр къызэгъэпэщынымрэ ехьэлIа Iуэхухэри 
къыщалъытэн хуейщ республикэ, щIыпIэ бюд-
жетхэм. 

(КIэухыр 2-нэ нап.).

ЕджапIэхэр  зэраухуэмрэ 
зэрызэрагъэпэщыжымрэ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Къэбэрдей-Балъкъэрым щыпсэухэу пщIэ зы-
хуэсщIхэ!

Нобэ, Хэкум и лIыхъужьхэм я махуэм, дэ 
пщIэшхуэ яхудощI Хэкум папщIэ къызэрымыкIуэ 
Iуэхушхуэхэр зэфIэзыгъэкIахэм, лэжьыгъэ Iэна-
тIэми зэуапIэми къыщагъэлъэгъуа лIыхъужьы-
гъэхэм къапэкIуэу къэрал дамыгъэ лъапIэхэр 
зыхуагъэфэщахэм: ЩIыхь орденыр зратахэм, 
Совет Союзым и ЛIыхъужьхэм, Урысей Федера-
цэм и ЛIыхъужьхэм. Абыхэм я цIэхэр игъащIэкIэ 
итыну иратхащ къэралым лIыхъужьыгъэкIэ, 
лэжьыгъэшхуэкIэ гъэнщIа и тхыдэм. Апхуэдэ 
лIыхъужьхэм мымащIэу яхэтщ ди лъахэгъухэр, 
Къэбэрдей-Балъкъэрым къыщалъхуахэр. Абы-
хэм ящыщ дэтхэнэ зыми дрогушхуэ. Апхуэдэхэм 
я гъащIэ гъуэгуанэр, я къалэным зэрыхуэпэ-
жымрэ я псэемыблэжыгъэмрэ ди дежкIэ щытщ 
хэкупсэ нэсым, Хэкум къэмылэнджэжу къулыкъу 
хуэщIэным я щапхъэ нэсу.

Хэхауэ пщIэшхуэ яхудощI дзэ Iуэху хэхам хэту 

зауэ IэнатIэм пэрыт щIалэхэм. Я къару, узынша-
гъэ, я псэ дыди емыблэжу абыхэм хахуэу яхъумэ 
Урысейм и сэбэп зыхэлъхэр. Ахэр псори зэкъуе-
гъэувэ я къэралым хуаIэ лъагъуныгъэм, абы и 
къэкIуэнум быдэу зэрыпыщIам, ТекIуэныгъэм 
зэрыхуэпабгъэм. Абыхэм ящыщ дэтхэнэ зыри 
ЛIыхъужьщ.

Шэч къытесхьэркъым, Хэкум и лIыхъужьхэм я 
хабзэ дахэхэм, хэкупсэ къалэн лъапIэхэм да-
хуэпэжу, ди зэкъуэтыныгъэмрэ ди къэралым 
лъэпкъ куэду зэхэт и цIыхубэм я зэпыщIэныгъэ 
быдэмрэ ди щIэгъэкъуэну, дэ гугъуехь псоми 
дазэрыпэлъэщынум икIи Урысейм и къэкIуэну 
дахэм папщIэ къэув къалэн лъапIэхэр зэдгъэ-
хъулIэнщ.

МахуэшхуэмкIэ сынывохъуэхъу! Хэкум и лIы-
хъужьхэм я махуэмкIэ!

Къэбэрдей-Балъкъэрым щыпсэу псоми узын-
шагъэ быдэ фиIэну, фи Iуэхухэр зэIузэпэщу 
щытыну.

Къэмылэнджэж цIыху хахуэхэр
Къэбэрдей-Балъкъэрым и Iэтащхьэ КIуэкIуэ Казбек Хэкум и лIыхъужьхэм я махуэм теухуа и хъуэхъу

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

Зыгъэхьэзырар
ЩХЬЭЩЭМЫЩI Изэщ.

ЗызыгъэщIалэ  лIыжьыр 
щIэнэкIалъэщ.

Лъэпкъ Iущыгъэ:

Политикэ  партхэм

Къэрал щэхум теухуауэ 
Урысей ФСБ-м и управленэу КъБР-м щыIэм и 

лэжьакIуэхэм къызэпаудащ Урысей ФСИН-м и управ-
ленэу КъБР-м щыIэм и къулыкъущIэм илэжь хабзэн-
шагъэр. КъызэрыщIагъэщамкIэ, абы хэIущIыIу 
ищIащ къулыкъур щигъэзащIэм къэрал щэхум ехьэ-
лIауэ къищIахэр.

 
УРЫСЕЙ ФСБ-м и управленэу КъБР-м щыIэм и След-

ственнэ IэнатIэм уголовнэ Iуэху къиIэтащ УФ-м и УК-м и 
283-нэ статьям и 1-нэ Iыхьэм ипкъ иткIэ. Хабзэм къызэри-
гъэувымкIэ, абы къыщыхьа щIэпхъаджагъэм хуэдэ 
зылэжьар илъэси 4-м нэскIэ ягъэтIыс. 

Iулъхьэ итыну хэтащ
КъБР-м и Прохладнэ район судым и унафэ къару зы-

гъуэтам ипкъ иткIэ, Отаров Х. Х. къуаншэу къалъытащ 
УФ-м и УК-м и 291-нэ статьям и 5-нэ Iыхьэм къыщыхьа 
щIэпхъаджагъэр илэжьауэ икIи сом мелуани 2,3-рэ 
къуэдыуэ тралъхьащ.

ЗЭРАУБЗЫХУАМКIЭ, «Юхас» хозяйствэм и унафэщI 
Отаров Х. Х. КъБР-м щыIэ УФСБ-м и лэжьакIуэхэм сом 
мелуан 1,3-м щIигъу яхуигъэлъэгъуащ зи унафэщI Iуэху-
щIапIэр къамыпщытэн папщIэ. Ахъшэр щаритым цIыху-
хъур яубыдащ. 

Илъэси 4-кIэ ягъэтIысынкIэ мэхъу
Электросеть компанием и къудамэм и лэжьакIуэм 

зэрихьэ хабзэншагъэр Урысей ФСБ-м и управленэу 
КъБР-м щыIэм, КъБР-м щыIэ МВД-м я лэжьакIуэхэм 
къызэпаудащ. Шэрэдж районым щыIэ хуабэщхэм я 
зым къыщагъэсэбэп электрокъарур къыщап щытэм 
абы хабзэр къызэпиудащ, и къулыкъур къигъэсэ бэп ри. 

УРЫСЕЙМ и Следственнэ Комитетым и Следственнэ 
управленэу КъБР-м щыIэм уголовнэ Iуэху къиIэтащ УФ-м 
и УК-м и 33-нэ статьям и 5-нэ Iыхьэм, 285-нэм и 1-нэ 
Iыхьэм къыщыхьа щIэпхъаджагъэхэм ятеухуауэ. Хабзэм 
къызэригъэувымкIэ, апхуэдэ хабзэншагъэхэр зезыхьар 
илъэси 4-м нэскIэ ягъэтIыс. 

 Сом мин 400 къуэдыуэ тралъхьэ
Урысей ФСБ-м и управленэу КъБР-м щыIэм, КъБР-м 

щыIэ МВД-м я лэжьакIуэхэм къыщIагъэщащ илъэс 
26-рэ зи ныбжь, щIыпIэм щыпсэу цIыхубзым зэрихьэ 
хабзэншагъэр. Ар ящыщщ экстремизмэр мылъкукIэ 
дэзыIыгъхэм. 

СУДЫМ экстремизмэм пыщIауэ къилъыта икIи Урысей 
Федерацэм хуит щамыщIа мыкомерческэ IэнатIэм и 
счетым ахъшэ абы иутIыпщащ. 

КъБР-м и Налшык къалэ судым и унафэ къару зыгъуэ-
там ипкъ иткIэ Беш Х. къуаншэу къалъытащ УФ-м и УК-м 
и 282.3 статьям и 1-нэ Iыхьэм къыщыхьа щIэпхъаджа-
гъэр илэжьауэ, абы хуагъэуващ къуэдыуэ сом мин 400 
ипшыныну. 

«Шынэм зауэлIыр Iэнкун 
ещI, икIи абы фIы къри-
кIуэркъым». А гупсысэр и 
гъуазэу, дзэ Iуэху хэхам хэ-
тащ зи гугъу фхуэтщIыну 
лIыхъужьыр. 

Къущхьэ Андемыркъан 
Артур и къуэр 1989 гъэм 
Нал шык къалэм къыщалъ-
хуащ. 2015 гъэм къыщы щIэ-
дзауэ Урысейм и дзэм и гъа-
щIэр ирипхащ. 

2022 гъэм и мазаем Ан-
демыркъан дзэ Iуэху хэхам 
кIуащ, абы лъандэрэ мызэ-
мытIэуи нэрылъагъу хъуащ 
зэ рыхахуэр. «ЩIалэр хэкуп-
сэу, щалъхуа и лъахэр 
фIыуэ илъагъуу къызэрыд-
гъэхъу ным сыт щыгъуи ды-
хущIэкъуащ», - жеIэ абы и 
адэ, къэрал кIуэцI Iуэхухэм-
кIэ IэнатIэм и къулыкъум 
пэ ры мытыж майор 
 Къущхьэ Артур. 

Зэрыхэкупсэм къыдэ-
кIуэу, щIалэм цIыху нэс 
икIи хахуэ къызэрищIыкIам 
шэч къытетхьэркъым. Дзэ 
Iуэ ху хэхам къыщигъэлъэ-
гъуа лIыгъэм къы пэкIуэу, 
УФ-м и Президентым и Уна-
фэкIэ, абы къыхуа гъэ фэ-
щащ Жуковым и цIэр зе-
зыхьэ медалымрэ «Хахуа-
гъэм папщIэ» дамыгъэмрэ. 
Нэхъ ипэкIэ Сирием щекIуэ-
кIа зауэм зэрыщыIам къы-
пэкIуащ «ЗауэлI лIыгъэм 
папщIэ» медалым и етIуанэ 
нагъыщэр. 

Дзэ Iуэху хэхам япэ ма-
хуэм щегъэжьауэ щыIэ Ан-
демыркъан 2025 гъэм и мэ-
лыжьы хьым и узыншагъэ-
кIэ дзэм къыхэкIыжащ, и 
лъахэм къигъэзэжащ. Нобэ, 
Хэкум и лIыхъужьхэм я ма-
хуэм, лIыгъэ щIапIэ щыIа 
щIалэр ди псэ лъэгъущ.

- Андемыркъан, шына-    
гъуэт уз дэщыIар? 

- Шынэм зауэлIыр Iэнкун 
ещI, икIи абы фIы кърикIуэр-
къым. Аращи, шынэр зы-
тебгъакIуэ хъунукъым. 

- Сыт хуэдэ гупсысэ аб-
деж ар пщхьэщызыхыфы-
нур?

- Си щхьэкIэ сыкъапщтэмэ, 
хьэкъыу спхыкIат си къа-
лэныр нэгъэсауэ згъэзэщIэн 
зэрыхуейр. Гу пым хэтхэм зы-
гуэр пIейтей хъуауэ гу лъыт-
тамэ, «мыдэ къап лъэт зэ, 
псори тэмэмщ», - жытIэу, 
дыхуэгуфIэу, и гукъыдэжыр 
къызэрытIэ тыжы ным иужь 

Адыгэхэм игъащIэми къыддекIуэкI 
ди хабзэр, нэмысыр джыным, екIуу 
зе хьэным, а лъэпкъ фIыгъуэхэр къэ-
кIуэну щIэблэхэм яхуэхъумэным гу-
лъытэ хэха хуэзыщIу зи гъащIэр езы-
хьэ кIа адыгэ еджагъэшхуэхэм ящыщт 
тхыдэ щIэныгъэхэмкIэ доктор, кав-
казыдж, этнолог, тхыдэдж цIэрыIуэ, 
Къэбэрдей -Балъкъэрым щIэныгъэм-
кIэ щIыхь зиIэ и лэжьакIуэ, ЩIэныгъэ-
хэмкIэ Дунейпсо Адыгэ Академием  и 
академик, Абхъазым «ПщIэрэ щIыхь-
рэ», «Леон и орденыр» и дамыгъэ лъа-
пIэхэр зыхуагъэфэща, РАН-м и Къэ-
бэрдей-Балъкъэр щIэныгъэ центрым 
Гуманитар къэхутэныгъэхэмкIэ и ин-
ститутым археологиемрэ пасэрей 
тхыдэмкIэ и къудамэм и унафэщIу 
щы та Бгъэжьнокъуэ Барэсбий Хьэчим 
и къуэр (1947 - 2020). Лъэпкъ щIэны-
гъэлI щэджащэр дунейм зэрехыжрэ 
мы махуэхэм илъэситху ирокъу…

БАРЭСБИЙ къыщалъхуари къыщы-
хъуа ри парт, къэрал лэжьакIуэ цIэры-
Iуэу, Социалист Лэжьыгъэм и ЛIы-
хъужьу щыта Бгъэжьнокъуэ Хьэчим и 
уна гъуэращ. Бахъсэн районым хыхьэ 
Зеикъуэ къуажэм 1947 гъэм къыщалъ-
хуа щIалэм курыт школыр фIы дыдэу къ-
иуха нэужь, абы еджэным щыпищащ 
КъБКъУ-м и филологие факультетым. 
ЕхъулIэныгъэ лъагэхэр иIэу щIэныгъэ 
нэхъыщхьэри зригъэгъуэтащ Барэсбий, 
ауэ абдежым къыщыувыIакъым. ЩIэ-
ны гъэм хуэнэхъуеиншэ щIалэщIэм и 
зэфIэкIхэм щыхигъэхъуащ СССР-м 
ЩIэ ныгъэхэмкIэ и Академием Бзэ щIэ-
ныгъэхэмкIэ и институтым и аспиранту-
рэм. КъБКъУ-мрэ аспирантурэмрэ щы -
щеджа илъэсхэм иригъэкIуэкIа къэх у -
тэныгъэхэр и лъабжьэу Бгъэжьнокъуэ 
Барэсбий игъэхьэзыращ икIи1973 гъэм 
ехъулIэныгъэкIэ пхигъэкIащ и кандидат 
диссертацэр (унафэщIыр профессор 
цIэрыIуэ Леонтьев А.).

Еджэныр зэфIигъэкIыу республикэм 
къигъэзэжа нэужь, Бгъэжьнокъуэр 
 КъБКъУ-м ирагъэблэгъащ икIи илъэси 
10-м щIигъукIэ абы психологиер щри-
гъэджащ. Жэуаплыныгъэ зыпылъ а лэ-
жьыгъэм къыдэкIуэу, Барэсбий къэху тэ-
н ыгъэщIэхэр дапщэщи иригъэкIуэкIырт 
икIи абыхэм къарикIуахэр и щIэныгъэ 
тхыгъэхэм къыщигъэлъагъуэрт, дуней-
псо щIэныгъэ зэхыхьэхэм я утыкуш-
хуэхэм щиIуатэрт. 1974 гъэм къыщы щIэ-
дза уэ Ба рэсбий жыджэру ядэлэжьэн 
щIи дзащ Къэбэрдей-Балъкъэрым Гума-
нитар къэхутэныгъэхэмкIэ и институтым 
и IэщIагъэлIхэм. Ар ирагъэблагъэрт абы 
къыщызэрагъэпэщ этнографие зекIуэ-
хэм, щIэныгъэ зэхуэсышхуэхэм. Ди щIы-
налъэм ис лъэпкъхэм я хабзэхэр, щэнха-
бзэхэр джыным епхауэ институтым 
щекIуэкI лэжьыгъэхэми хуабжьу зэры-

дитт. Ар щIыжыс Iэращи, 
щIытIым ущисми угушыIэни 
угуфIэни къэб гъа нэркъым, 
уи гур бгъэкIуэд хъунукъым. 

КъищынэмыщIауэ, сыт 
щыгъуи си гупсысэр унэмкIэ, 
си адэ-анэм я деж, щыIащ. 
Ахэр згъэщIэхъу зэрымыхъу-
нур къыз гурыIуэрт. 

- Дзэм дауэ упыщIа хъуа, 
Ан демыркъан?

- Къапщтэмэ, сабиигъуэм 
щегъэжьауэ сехъуапсэу щы-
тащ дамэтелъ фащэ зэгуэр 
зесхьэну. Налшык къалэм 
дэт курыт школ №25-р къэзу-
ха нэужь, юрист IэщIагъэм 
сы щы хуеджащ Къэбэрдей-
Балъ къэр къэрал мэкъумэш 
университетым. ИужькIэ 
дзэм къулыкъу щысщIэну 
сыдэ кIащ. ОМОН-м илъэсищ 
сы щылэжьащ. СВО-м ипэ, 
Сирием къыщыхъеяуэ щыта 
зауэми сыхэтыну сыхунэсат. 
Абы къыхэкIыу сыхуэхьэзырт 
дзэ Iуэху хэхам. 

- А тIур зэхуэбгъэдэфы-
ну?

- Хьэуэ, ахэр зэбгъэщхь 
мыхъуну IуэхугъуитIщ. Сири-
ем зы щIыпIэ хэхам къа-
лэныр пыухыкIауэ щыбгъэза-
щIэрт. Дзэ Iуэху хэхам лъэны-
къуэ куэд къызэщIеубыдэ, и 
мыхьэ нэкIи пщэрылъкIи. Нэ-
хъ гу гъуу абы сыт хэлъар 
жыпIэмэ, япэ щIыкIэ дызы-
пэмыплъа Iуэхуу ар къы-
зэрыщIэкIар арагъэнщ. Ауэ 
зы тхьэмахуэ хуэдэ зэры-
дэкIыу, псори къыдгу ры- 
 Iуэ ри, дызэкъуэту ди лэ-                        

жьы гъэр дгъэзэщIащ.
- Губгъуэм фисын хуей 

зэрыхъуам сыт хуэдэ гугъу-
ехьхэм фыхигъэта?

- Абы и лъэныкъуэкIэ гугъу 
дехьауэ схужыIэнукъым. 
 Къап щтэмэ, псори зэкIэ лъы-
гъэ кIуауэ къулыкъур етхьэ-
кIащ. Абы тIэкIу укъэзылъа-
хъэр   щIыпIэр зэ рыдмы-
цIыхурт. 

- ЩIытIым иса цIыхур ду-
нейм нэгъуэщIынэкIэ еплъу 
къыщIэкIынщ.

- Ар шэч зыхэмылъщ. Нэхъ 
ипэкIэ уиIа еплъыкIэхэм зе-
хъуэж. Уи хъуреягъым къы-
щекIуэкIыу хъуар плъытэн, 
пщIэ хуэпщIын щIыбодзэ. 
Уеб лэмэ зэманми нэхъ 
ущысхьу, ухуэсакъыу, ар 
пщIэншэу зэ румыгъэкIуэным 
уегупсысу мэхъу.

- Щхьэхуит къэфщIыжа 
щIы налъэхэм цIыхухэр да-
уэ къыщыфIущIэрэт?

- Херсон щIыналъэмкIэ ды-
щы Iащи, къэбгъэлъагъуэмэ, 
абыкIэ щыIэхэр урысыбзэ 
зыIу рылъхэрат. ЗэрыжаIэу, 
Iэп лIэешэкIкIэ къытIущIа-
хэщ. Сэбэп дазэрыхуэхъуф-
кIэ да дэ Iэпыкъуащ. Абы хэм 
хьэкъыу я фIэщ хъурт Уры-
сейр къызэрыкIуэу, я Iуэхур, 
я гъащIэр нэхъыфI зэрыхъ-
ужынур.

- Уэ мызэ-мытIэу псэзэ -
пы лъ  хьэпIэ уихуащ. Апхуэ-
дэ хэм деж уи къарур къызэ-
щIэ зыIэтэ гуэр уиIэт?

- Абы теухуауэ зыщ схужы-
Iэнур - дин фIэщхъуныгъэр 

сыт щыгъуи сщIыгъущ. Ап-
хуэ дэуи, Хэкур мамыру щы-
ты ным д ы зэрытелажьэр зэи 
си гупсы сэм хэкIакъым.

- Илъэс хъупакъым дзэм 
укъызэрыхэкIрэ. Дауэ гъа-
щIэм ухэзэгъэжа, Андемыр-
къан? 

- Тыншу. Сыкъызэры кIуэж-
рэ, япэ махуэм щегъэжьауэ, 
сыт и лъэныкъуэкIи щIэгъэ-
къуэн къысхуэхъуащ «Хэкум 
и хъумакIуэхэр» щIыналъэ 
фондыр. Си дэфтэрхэр 
гъэхьэ зы рынымкIи, пенсэ 
ахъшэ схуа гъэувынымкIи, 
сыт хуэдэ Iуэху кIэ захуэзгъэ-
зами къыздэIэпыкъуащи, 
фIыщIэ яхузощI. 

- СызэрыщыгъуазэмкIэ, 
иджыпс ту «КъБР-м и лIы-
хъужьхэр» егъэджэныгъэ 
Iуэ хум ухэтщ. Ар зэрекIуэ-
кIым, абы щIэуэ къы-                    
щыф щIэм и гугъу уэз-
гъэщIынут.

- А Iуэхум мыхьэнэшхуэ 
иIэу къызолъытэ, нобэрей 
щы IэкIэ-псэукIэм, Iуэху зе-
хьэкIэм узэрыхигъэгъуазэм-
кIэ. Ар хуэгъэпсащ ди 
зэфIэкIым, IэщIагъэм хэд-
гъэхъуэным, лэжьыгъэм и 
пIалъэ къэтщIэным, IэнатIэ 
дгъуэтынымкIэ къыддэIэпы-
къуным. Дэ щIыналъэ уна-
фэщIхэм дегъэбыдылIауэ 
къэрал Iуэху зехьэкIэм, 
цIыху  хэм я псэукIэр зэре-
фIэкIуэну Iуэхухэм зэре лэ-
жьым дыщагъэгъуазэ, ми-
нистерствэхэм я IуэхущIа-
фэхэр долъагъу. Псори                  
гуа пэу къытIуощIэ, дызы -
щымы гъуазэ щыIэмэ, къыд-
гурагъаIуэ. 

- Уэ езым сыт хуэдэ 
лэжьыгъэм нэхъ тебгъа-
щIэрэ?

- Сэ сызыхуейр си Хэкум, 
цIыхум сэбэп сазэрыхуэхъун 
Iуэхущ. 

- ЛIыгъэмрэ цIыхугъэмрэ 
сыт хуэдэ псалъэкIэ къып-
хуэ гъэлъэгъуэну?

- ЦIыхугъэр сэ къызэрыз-
гурыIуэр псом япэ зумыгъэ-
щынырщ. Уи пщIэр пIыгъы-
жу, абы щыгъуэми зыкъы-
хыумыгъэщу. ЦIыхугъэ зыхэ-
лъыр сыт щыгъуи захуа гъэм 
и телъхьэщ. 

ЛIыгъэр Iэмал имыIэу за-
уэм епхакъым. Ар дэтхэнэ 
зыми къыщигъэлъэгъуэфы-
нущ Iуэхугъуэ зэхуэмыдэхэм. 
ЛIыгъэщ мафIэм ис унэм зы-
гуэр къебгъэлынри, гузэвэ-
гъуэ хэ хуам ублэмыкIыу 
дэIэпы къуэгъу ухуэхъунри. 

- Сыт хуэдэу плъагъурэ ди 
текIуэныгъэр? 

- Гугъэм шэч мащIэ хэлъщ, 
фIэщхъуныгъэращ шэч къы-
зытумыхьэжынри, сэ си 
фIэщ мэхъу ди къэралым 
къэкIуэну дахэ къыпэщылъу.

- Упсэу, Андемыркъан! Уи 
Хэку ухуэфащэщ, ехъу лIэ-
ныгъэфIхэр уиIэну, гъа-
щIэм узэрыщыгугъхэр къо-
хъу лIэну ди гуапэщ.

Епсэлъар 
БАГЪЭТЫР  Луизэщ. 

Налшык щекIуэкIащ «Урысей зэкъуэт» урысейпсо поли-
тикэ партым и Къэбэрдей-Балъкъэр щIыналъэ къудамэм 
и 37-нэ зэIущIэр. Абы щагъэбелджылащ партым и щIына-
лъэ къудамэм и политсоветымрэ президиумымрэ хэты-
нухэр. 

ЗЭIУЩIЭМ хэтащ КъБР-м и Парламентым и УнафэщI Его-
ровэ Татьянэ, Парламентым и депутатхэр, муниципалитет-
хэм я унафэщIхэр. «Урысей зэкъуэтым» и зэIущIэм хэтыну 
лIыкIуэ 87-м зрагъэтхащ. Абыхэм ящыщу 28-р щIыпIэхэм 
щыIэ къудамэхэм щыщхэщ, 51-р щIыналъэ политикэ пар-
тым хэтхэрщ. 

ЗэIущIэр иригъэкIуэкIащ КъБР-м и Iэтащхьэм и Админи-
страцэм и УнафэщI Къуэдзокъуэ Мухьэмэд. Абы жиIащ по-
литсоветымрэ президиумымрэ хэтынухэр щIэрыщIэу ха-
хыжын зэрыхуейр, абы теухуауэ къагъэсэбэп Iэмалхэр пар-
тым и хабзэхэм зэрытехуэр. А мардэм хуит укъещI политсо-
ветми президиумми хэтхэр илъэс къэс процентипщI мынэхъ 
мащIэкIэ пхъуэжыну. Апхуэдэу, политсоветым хагъэхьащ 
Балъкъэр Хьэжмурат, Кожухов Кирилл, Ломов Максим, Ота-
ров Мухътар, ЛIыжьыкъуэ Хьэзрит, Хъущт Аслъэнбий, Шев-
чук Герман. Политикэ партым и щIыналъэ къудамэм и полит-
советым и президиумым хагъэхьащ Байдаев Сэлихьрэ Iэтэ 
Андрейрэ. 

«Урысей зэкъуэт» политикэ партым и щIыналъэ къудамэм 
и гъэзэщIакIуэ комитетым и унафэщI Парафилов Дмитрий 
зэIущIэм хэтхэр щигъэгъуэзащ щэкIуэгъуэм и кIэм Москва 
щекIуэкIа урысейпсо зэхыхьэр зытеухуауэ щытам, абы                  
КъБР-м и муниципалитетхэм я лIыкIуэхэр зэрыхэтам. Къэра-
лым и щIыпIэ куэдым щыщу абы щыIащ лIыкIуэ 200-м          
щIигъу. Къыхэгъэщыпхъэщ: «Урысей зэкъуэт» политикэ пар-
тым и щIыналъэ къудамэм хэтщ республикэм и цIыху мин 46-рэ. 

ЗэIущIэм къыщапщытэжащ 2025 гъэм республикэм ща-
лэжьа Iуэхугъуэ нэхъыщхьэхэм, илъэсыщIэм нэхъыбэу гу 
зылъатэн хуейхэр ягъэбелджылащ. 

ГЪУЭТ Синэ. 

Дунейм
щыхъыбархэр

ЛIыхъужь хахуэ
Андемыркъан

Хабзэр,  нэмысыр,  цIыхугъэр
   псэуащ  игъэнэхъапэу

дахьэхыр нэрылъагъу дыдэ хъурт 
апхуэдэхэм деж. 

ЛIэщIыгъуэ блэкIам и 70 гъэхэм я 
кIэуххэм щIэныгъэлIыр нэхъыбэу ди-
хьэхыу хуежьащ цIыхухэм яку дэлъ 
лъэпкъ-щэнхабзэ зэхущытыкIэхэр 
джыным. Абыхэм ятеухуа и гупсысэхэр 
Бгъэжьнокъуэм къыщигъэлъэгъуэжащ 
и къалэмыпэм къыпыкIа тхыгъэ куэдым. 
Къапщтэмэ, ахэращ зытеухуауэ щытар 
«ЗэхущытыкIэхэмрэ щэнхабзэмрэ» щIэ-
ны гъэ статья иныр. «Советская этногра-
фия» къэралпсо щIэныгъэ журналым 
1978 гъэм къытехуауэ щыта а лэжьыгъэ 
купщIафIэм мыхьэнэшхуэ иIащ а унэ-
тIыныгъэр джынымкIэ. ЗэфIиха апхуэдэ 
къэхутэныгъэхэр щIэныгъэлIым къы-
щы зэщIикъуэжащ 1985 гъэм утыку къ-
рихьа и доктор диссертацэм. Абы гулъы-
тэшхуэ щигъуэтащ щIэныгъэ дунейм. 
Бгъэжьнокъуэм а лэжьыгъэм япэу щи-
убзыхуауэ щыта «лъэпкъ зэхущыты-
кIэхэр», «лъэпкъ образхэр», «лъэпкъ 
щэн хабзэхэмкIэ зэхъуэжэныгъэ», «зэху-
щытыкIэхэм я хабзэхэмрэ нэщэнэхэмрэ» 
псалъэ зэпхахэр, нэгъуэщIхэри абы къы-
щыщIэдзауэ хыхьащ щIэныгъэ литера-
турэм икIи ноби ахэр шэщIауэ куэдым 
къагъэсэбэп. ЩIэныгъэ лэжьыгъэ къы-
зэрымыкIуэр Бгъэжьнокъуэм ехъулIэ-
ныгъэкIэ щыпхигъэкIащ СССР-м ЩIэ-
ны гъэхэмкIэ и Академием Миклухо-
Маклай Н. и цIэр зэрихьэу иIэ Этногра-
фие институтым. 

А илъэсым Бгъэжьнокъуэ Барэсбий 
ирагъэблэгъащ Къэбэрдей-Балъкъэ-
рым Гуманитар къэхутэныгъэхэмкIэ и 
инст итутым. Ар абы щылэжьащ этног-
рафиемкIэ и къудамэм и щIэныгъэ лэ-
жьакIуэ нэхъыжьу, лъэпкъыр, абы и 
щэн хабзэр джынымкIэ къудамэхэм я 
унафэщIу. ЩIэныгъэ куурэ зэфIэкIыш-
хуэрэ зыбгъэдэлъ хэкупсэр 2007 ягъэу-
ващ а институтым и унафэщIу икIи илъэ-
си 7-кIэ а къулыкъур къызыхуэтыншэу 
ирихьэкIащ. Бгъэжьнокъуэм и нэIэм 

щIэту IуэхущIапIэм а лъэхъэнэм щы-
зэфIахащ къэхутэныгъэ купщIафIэ 
куэд, къыщызэрагъэпэщащ щIэныгъэ 
симпозиумхэр, конференцхэр, нэ гъуэщI 
зэхыхьэхэр. Институтым и щIэныгъэ 
лэжьакIуэхэр жыджэру хэтащ нэгъуэщI 
щIыпIэхэм щекIуэкI дунейпсо зэхуэс хэм. 

ИригъэкIуэкIа къэхутэныгъэ купщIа-
фIэхэр щIэныгъэлIым щызэхуихьэсыжа 
тхылъхэм ящыщщ 1990 гъэм езым и ре-
дакцэм щIэту къыдигъэкIауэ щыта 
«Щэн хабзэм и дуней» жыхуиIэр. Куэдым 
яфIэхьэлэмэта а къыдэкIыгъуэм ихуат 
адыгэ щэнхабзэм епхауэ а зэманым 
ирихьэлIэу щыIэ лэжьыгъэхэр. А тхылъ 
гъэщIэгъуэным къыкIэлъыкIуэу 1991 
гъэм дунейм къытехьащ «Адыгэ лъэпкъ 
джэгукIэхэр» тхылъыр. Абы Бгъэжьно-
къуэм къыщигъэлъэгъуащ адыгэ джэгу-
кIэхэм я лэжьыгъэм и купщIэмрэ лъэпкъ 
гупсысэмрэ зэрызэпхар. Лъэпкъп со 
мыхьэнэшхуэ иIащ Бгъэжьнокъуэм и 
къалэмыпэм къыпыкIа «Адыгэ хабзэ» 
монографиеми. ЦIыхум и псэукIэ-щы-
IэкIэр, гупсысэр, дуней еплъыкIэр къы-
зыхэкIа лъэпкъым елъытауэ зэры щы-
тым тещIыхьа а къэхутэныгъэ гъэ щIэ-
гъуэ ныр «лъэпкъ антропологие» щIэ ны гъэ 
унэтIыныгъэм изагъэу гъэзэщIа хъуащ. 

Адыгэ дунейр, лъэпкъ щэнхабзэр, хаб-
зэр, нэмысыр япэ изыгъэщу псэу щIэны-
гъэлIым 1990 - 1993 гъэхэм къыдигъэ-
кIащ «ЩIэнгъуазэ» газетыр. Абы и на-
пэкIуэцIхэм къытрадза тхыгъэхэр те-
щIы хьат адыгэхэм я тхыдэм, абыхэм 
зэрахьэу щыта хабзэхэм, лъэпкъ Iуэры-
Iуа тэм. Ахэр хъуащ «Адыгэ щIэнгъуа-
зэр» къыдэгъэкIыным хуэгъэпса лъэба-
къуэщIэхэу, лэжьыгъэ купщIафIэхэу. 

ПщIэшхуэ яIэщ Бгъэжьнокъуэ Барэс-
бий и тхылъхэу «Адыгэ хабзэ», «Гума-
нистическэ этнологием и лъабжьэр», 
«Къэнжал зауэр», «Шэрджэсхэр (адыгэ-
хэр)», нэгъуэщIхэми. ЩIэныгъэлI-этно-
лог цIэрыIуэм и къалэмыпэм псори 
зэхэту къыпыкIащ тхыгъэ щхьэхуэу 
 200-м щIигъу. Абыхэм яхэтщ моногра-
фие куэд. Ди къэралым къызэры щы-
дэкIам къыдэкIуэу, абыхэм ящыщ куэд 
щытрадзащ хамэ щIыпIэхэми: США-м, 
Германием, Чехием, Швецием, Кур-
жым, Болгарием. Апхуэдэу Бгъэжьно-
къуэр и редактор нэхъыщхьэу дунейм 
къытехьащ «Вестник КБИГИ», «Архео-
логия и этнология Северного Кавказа» 
щIэныгъэ журналхэр. Псори зэхэту 
Барэсбий и къалэмыпэм къыпыкIащ 
щIэныгъэ лэжьыгъэу 200-м щIигъу, мо-
нографие 14 хэту. 

2020 гъэм и дыгъэгъазэм и пэщIэ-
дзэм дунейм ехыжащ Бгъэжьнокъуэ Ба-
рэс бий Хьэчим и къуэр. Къэрал, адыгэ 
щIэныгъэлI щыпкъэм зэфIиха лэжьы-
гъэхэр дапщэщи щхьэпэщ лъэпкъ зыу-
жьыныгъэм и дежкIэ. 

ЖЫЛАСЭ Маритэ.

«Урысей зэкъуэт»-м и 
щIыналъэ къудамэм и зэIущIэ

УФСБ-м къет 

Зихуэдэ щымыIэщ

 УФ-м и Президент Путин 
Владимир Полк уахътыншэ 
урысейпсо форумым и 
къэ  зэгъэпэщакIуэхэмрэ и 
хьэ щIэхэмрэ защыхуигъа-
зэм къыхигъэщащ Уры-
сейм  и мызакъуэу, нэ-
гъуэщI къэралхэм я дежкIи 
а зэщIэхъееныгъэр зи-
хуэдэ щымыIэ Iуэхугъуэу 
зэры щытыр. 

- «Урысейм и полк уахъ-
тыншэ» цIыхубэ жэрдэмыр 
илъэси 10 зэрырикъумкIэ 
сы  ны вохъуэхъу. Ар зэры- 
щы Iэ пIалъэм къриубыдэу а 
зэ щIэхъееныгъэм къэралми 
цIыхубэми я дежкIэ къып-
хуэмылъытэн къалэнышхуэ 
игъэзэщIащ. А Iуэхур Уры-
сейм и цIыху мелуанхэм я 
гум дыхьащ, жылагъуэм з э-
дэарэзыуэ къызэдащта жэр-
дэмым цIыхубэр зэкъуи-
гъэуващ. Проектым хэтхэм 
Iуэху щхьэпэ пщэрылъ зы-
щащIыжащ, Хэкум и тхыдэм 

и пэжыр хъумэным, ди адэ-
хэм, адэшхуэхэм я лIыгъэр 
уахътыншэ щIыным хуэунэ-
тIауэ», - щыжеIэ къэрал Уна-
фэщIым Крем лым и сайтым 
къралъхьа тхыгъэм.

Урысейм и Президентым 
жиIащ форумым и зи чэзу 
зэхыхьэм узэщIыныгъэ, 
егъэ джэныгъэ, гъэсэныгъэ 
Iуэхухэм теухуауэ унэтIыны-
гъэщIэхэр зэщIэхъееныгъэм 
и лэжьыгъэхэм къыхагъэхьэ-
ну зэрыщыгугъыр. 

ЩIэупщIэ зиIэнухэр

УФ-м лэжьыгъэмрэ                
цIы  ху  хэм социальнэ и 
лъэныкъуэкIэ къащхьэщы-
жы ным кIэ и министр Котя-
ков Антон къигъэлъэгъуащ 
ды зыхуэкIуэ илъэсиблым 
нэхъ щIэупщIэ зиIэну Iэ-
щIагъэхэр. Къэхутэныгъэ-
хэм наIуэ къызэращIамкIэ, 
ахэр медицинэ, лэ жьакIуэ 
IэщIагъэхэрщ.

«Урысейм и экономикэм 
къигъэувхэм ятепщIыхьмэ, 
нэхъыбэу къэралыр хуэны-
къуэнущ медсестра, фельд-
шер, акушер IэщIагъэлIхэм. 

Апхуэдэу щIэупщIэшхуэ 
яIэщ лэжьакIуэ IэщIагъэхэм: 
механикхэм, гъущIзэпы-
гъажьэхэм, слесархэм, про-
мыш леннэ IэнатIэхэм Iэмэп-
сымэхэр щызыгъэув, щызэ-
тезыухуэ операторхэм, - 
жиIащ министрым.

НэхъапэкIэ УФ-м и Прави-
тельствэм и УнафэщIым и 
къуэдзэ Голиковэ Татьянэ 
«Зи IэщIагъэкIэ нэхъыфI» 
уры сейпсо зэпеуэм щы-
жиIащ къэкIуэну зэманым 
дэрбзэрхэмрэ гъущIзэпы-
гъажьэхэмрэ нэхъ зэпэубы-
дауэ зэрыщытынур. «Авито 
работы» сервисым иригъэ-
кIуэкIа къэхутэныгъэхэм 
къы  зэрагъэлъагъуэмкIэ, 
2025 гъэм улахуэ нэхъыбэ 
ды дэ къызыпэкIуэ IэщIагъ-
ипщIым ящыщщ гъущIзэпы-
гъажьэр. Зэрылажьэ сыхьэт 
бжыгъэм елъытауэ а IэщIа-
гъэлIхэм къалэжьыфынущ 
сом мини 165-м щегъэжьауэ 
270-м нэс.

Дыгъэгъазэм и 9,
гъубж

ЛъэпкъгъэкIуэд щIэпхъа-

джагъэм хэкIуэдахэр ягу 
къыщагъэкIыж, геноци-
дыр мыдэным и дунейпсо 
махуэщ

Iулъхьэ тын-къеIыхыным 
пэщIэтыным и дунейпсо 
махуэщ

Урысейм щагъэлъапIэ 
Хэ кум и лIыхъужьхэм я ма-
хуэр

Урысейм и гъущI гъуэгу 
транспортым шынагъуэн-
ша гъэм щыкIэлъып лъы-
ным кIэ и IэнатIэр къыщы-
зэ рагъэпэща махуэщ

1802 гъэм къалъхуащ уры-
сей армэм и генерал-майор, 
къэралым и дамыгъэ лъапIэ 
куэд зыхуагъэфэща Анзор 
Хьэту.

1962 гъэм къалъхуащ ме-
дицинэ щIэныгъэхэмкIэ док-
тор, КъШКъУ-м и профес-
сор Щохъужь Замир.
 

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уфауэ щыщытынущ. Хуабэр    
махуэм градуси 4 - 6, жэщым    
градуси 3 щыхъунущ. ЩIым 
и малъхъэдис щытыкIэм 
балли 6-кIэ зихъуэжынущ.

1938 гъэм къалъхуащ ме-
дицинэ щIэныгъэхэмкIэ док-
тор, КъБКъУ-м и профессор 
Былымгъуэт Борис.

1939 гъэм къалъхуащ уэрэ-
дус, КъБР-м гъуазджэхэмкIэ 
щIыхь зиIэ и лэжьакIуэ Со-
гуэ Данил.

1970 гъэм къалъхуащ сам-
бэ бэнэкIэмкIэ дунейм пщы-
кIузрэ и чемпион хъуа Хьэ-
санэ Мурат.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уфауэ щыщытынущ.  Хуабэр    
махуэм градуси 6 - 8, жэщым  
градуси 3 - 4 щыхъунущ. 
ЩIым и малъхъэдис щыты-
кIэм балли 5-кIэ зихъуэжы-
нущ.

Фэеплъ

(КIэухыр. ПэщIэдзэр 1-нэ нап.).

Псалъэмакъ щхьэпэ

Депутатхэр щIэупщIащ школхэм 
егъэ джэныгъэр зы сменэм тету зэры-
зэтраухуэж щIыкIэм, иджырей Iэмэ-
псы мэхэмкIэ еджапIэхэр къызэрызэ-
рагъэпэщым, зэгъэпэщыжыныгъэхэр 
екIуэкIыху, зэрырагъаджэ Iэмалхэм, 
республикэр егъэджакIуэкIэ къызэры-
зэгъэпэщам, нэгъуэщIхэми.

 Езауэ Анзор жиIащ зы сменэ егъэ-
джэныгъэм хуэкIуэным епхауэ гугъу-
ехь нэхъыбэ здэщыIэр Налшык къалэр 
зэрыарар. Абы зэрыжиIамкIэ, етIуанэ 
сменэр нэсу ягъэкIуэдыжыныр шко-
лыщIэхэр ухуэнымрэ жьы хъуахэр 
къызыхуэтыншэу зэгъэпэщыжыным-
рэ я закъуэ зэфIигъэкIыркъым, еджа-
пIэхэм нэхъ щыхуэныкъуэ щIыпIэхэр 
гъэбелджылауэ Iуэхум бгъэдыхьэн            
хуейщ. ЕджапIэхэр зыхуейхэмкIэ къы-

ЕджапIэхэр  зэраухуэмрэ 
зэрызэрагъэпэщыжымрэ

зэрызэрагъэпэщым теухуауэ минист-
рым жиIащ абы чэзууэ, школхэр зыхуэ-
ныкъуэхэр къэлъытауэ зэрелэжьыр. 
Нэхъ ткIийуэ кIэлъоплъ физикэмрэ хи-
миемкIэ пэшхэмрэ шхапIэхэмрэ къы-
зэ рызэрагъэпэщым. 

 «Бжыгъэ егъэджэныгъэ Iуэху» про-
ектымкIэ 2020 - 2024 гъэхэм курыт 
школхэм иратащ ноутбук мини 9-м 
щIигъу. 2027 гъэм щегъэжьауэ абыхэм 
планшетхэри щIагъунущ. Абы и лъэны-
къуэкIэ долажьэ Москва физико-тех-
никэ институтымрэ Курчатовым и цIэр 
зезыхьэмрэ. 

Депутатхэм къыхагъэщащ къа-
лэныщIэхэр зи пщэрылъ хъуа курыт 
еджапIэ №6-м иджырей мардэхэм 
темыхуэу и лэжьыгъэм зэрыпищам. 
Езауэр тепсэлъыхьащ хабзэ хъуа жып-
хъэхэм къытекIыу, Iуэхум къыхуагъуэт 
бгъэдыхьэкIэщIэхэм зэрегупсысым. 
Абы и лъэныкъуэкIэ Москва къалэм и 
зэфIэкIыр, IуэхущIапIитI-щым егъэ-

джэ ныгъэ зэгухьэныгъэхэр яIэу щIы-
ныр, къагъэсэбэпыну фIэигъуэу къы-
хигъэщащ. Ауэ а Iуэхум куууэ егу-
псысын зэрыхуейр жиIащ министрым. 

Егоровэ Татьянэ къытеувыIащ зэ-
гъэпэщыжыныгъэхэр екIуэкIыху, 
еджа кIуэхэр здагъакIуэ нэгъуэщI 
школхэм я щытыкIэр хъума зэрыхъум. 
Дауэ умыщIми, апхуэдэ Iуэхум илъэ-
ситI-щы щытекIуадэ щыIэщи, унэлъа-
щIэхэр, Iэмэпсымэхэр нэхъ псынщIэу 
жьы хъунри хэлъщ. Абы щхьэхуэу 
унафэ зэрытещIыхьыпхъэр жиIащ 
Егоровэ Татьянэ. Апхуэдэуи къыха-
лъхьащ зэрагъэпэщыжынухэм Нал-
шык къалэм и зы сабий гъэсапIэ ха-
гъэхьэжыпхъэу. 

ЕгъэджэныгъэмкIэ, щIэныгъэмкIэ, 
физическэ щэнхабзэмкIэ, спортымрэ 
щIалэгъуалэм я IуэхухэмкIэ комите-
тым и унафэщI Емуз Нинэ жиIащ рес-
публикэм и егъэджэныгъэ IуэхущIа-
пIэхэр псори зыхуей хуагъэзэхукIэ 
лэжьыгъэхэр зэрекIуэкIынур. Къыха-
гъэщащ ухуэныгъэхэр зыщI языны-   
къуэхэм я зэранкIэ лэжьыгъэхэр зэры-
гувэр, Iэмэпсымэ мыхъумыщIэхэр 
къызэрашэр, нэгъуэщIхэри. А ныкъу-
саныгъэхэр щымыIэным я лэжьыгъэр 
адэкIэ траухуэныр я унафэу, зэIущIэм 
хэтахэр зэбгрыкIыжащ. 

Дыгъэгъазэм и 10,
бэрэжьей

ЦIыхум и хуитыныгъэхэм 
я дунейпсо махуэщ

Футболым и дунейпсо ма-
хуэщ

Урысей МВД-м связым-
кIэ и къулыкъур къыщызэ-
рагъэпэща махуэщ

1935 гъэм къалъхуащ 
фило логие щIэныгъэхэмкIэ 
доктор, АР-м щIэныгъэмкIэ 
щIыхь зиIэ и лэжьакIуэ 
Гъыш Нухь.

1936 гъэм къалъхуащ фи-
зико-математикэ щIэны-
гъэхэмкIэ доктор, КъБКъУ-м 
и профессор, ЩIДАА-м и 
академик Лафыщ Му хьэ-
мэд.

1938 гъэм къалъхуащ 
 дирижёр цIэрыIуэ, СССР-м и 
цIыхубэ артист, СССР-м и 
Къэ рал саугъэтым тIэу ней рэ 
и лауреат Темыркъан Юрэ.

Лъэпкъыр ефIэкIуэныр
я гъуэгугъэлъагъуэщ

Къэрэшей-Шэрджэс Республикэм и къа-
лащхьэм дэт къэрал филармонием щэкIуэ-
гъуэм и 26-м щекIуэкIащ Шэрджэс Хасэм и 
къэпщытэжыныгъэ-хэхыныгъэ зэIущIэ 
иныр. Ар илъэсищым зэ зэфIагъэкI Iуэхущ. 
ЗэIущIэр зэрекIуэкIам теухуа тхыгъэкIэ 
къыддэгуэшащ «Черкес хэку» газетыр. 

ЛЪЭПКЪ зэхуэсым хэтащ Къэрэшей-Шэр-
джэс Республикэм и Iэтащхьэмрэ Правите-
льствэмрэ я Администрацэм и УнафэщIым и 
къуэдзэ Астэжь Франческэ, КъШР-м Лъэпкъ 
IуэхухэмкIэ, цIыхубэ зэпыщIэныгъэхэмрэ пе-
чатымкIэ и министерствэм жылагъуэ, дин зэ-
гухьэныгъэхэм ядэлэжьэнымкIэ и къудамэм и 
IэщIагъэлI Къуршэ Фаинэ, хэгъэгум хыхьэ 
адыгэ къуажэхэм щылажьэ, Хасэм и къуда-
мэхэм я лIыкIуэхэр. Зэхуэсым и пщIэр яIэтащ 
нэхъыжь Iумахуэхэу, адыгэ фащэкIэ зэщы-
хуэпыкIауэ къеблэгъа нэхъыжьыфIхэу Ды-
гъужь Барисбий, КIэм Мурадин, Уэхъутэ Алий 
сымэ, нэгъуэщIхэми. 

ЗэIущIэр иригъэкIуэкIащ «Черкес хэку» газе-
тым и редактор нэхъыщхьэ, КъШР-м щIыхь 
зиIэ и журналист Абидокъуэ Люсанэ. Мыпхуэдэ 
лъэпкъ зэхыхьэхэр зэрекIуэкI хабзэм тету, 
Урысейм, КъШР-м, ДАХ-м я гимнхэр къеуа 
нэужь, зэIущIэр ирагъэжьащ Iуэху гуапэкIэ. А 
махуэм утыкум щагъэлъэпIащ лъэпкъ Iуэхум 
хэлIыфIыхьхэр, лъэпкъыбзэр, хабзэхэр хъу-
мэным хэлъхьэныгъэ хуэзыщIхэр. Абыхэм 
ящыщу я цIэр къиIуапхъэщ Дунейпсо Адыгэ 
Хасэм и дамыгъэ нэхъыщхьэмрэ ЩIыхь 
тхылъымрэ зыхуагъэфэща, адыгэ лъэпкъым 
и спортсмен, бэнакIуэ цIэрыIуэ ПIапIшу 
Хьэлий.

Хьэлий и узыншагъэр мыщIагъуэу зэIущIэм 
къызэремыкIуэлIэфам къыхэкIыу, КъШР-м и 
Адыгэ Хасэм и тхьэмадэ Аслъэн Алий ЩIыхь 
медалыр иритыжащ ягъэлъапIэм и щхьэ-
гъусэ, лъэпкъ Iуэхум, Хасэм и лэжьыгъэм 
илъэс пщIы бжыгъэ хъуауэ гуащIафIэу хэт 
 ПIапIшу Лидэ. КъищынэмыщIауэ, утыкум 
 щагъэлъэпIащ щIэныгъэмкIэ, егъэджэны-
гъэмкIэ, лъэпкъ IуэхумкIэ, журналистикэмкIэ, 
спортымрэ альпинизмымкIэ, нэгъуэщI лъэны-
къуэхэмкIи адыгэм и пщIэр зыIэтахэр. АдэкIэ, 
ДАХ-м гъэ къэс иригъэкIуэкI адыгэ Iуэрытхыр 
«5»-кIэ зытхахэми мы махуэм IэщIалъхьэжащ 
абы и сертификатыр. 

Лъэпкъ жылагъуэ зэщIэхъееныгъэр илъэ-
сищым къриубыдэу зытелэжьа Iуэхухэм 
тепсэлъыхьащ абы и тхьэмадэ, КъШР-м и 
ЦIыхубэ ЗэIущIэм (Парламентым) и депутат, 
ДАХ-м и вице-президент Аслъэн Алий. 

- Илъэс пщIы бжыгъэ мэхъури, Адыгэ Хасэм 
и лэжьыгъэр жыджэру хуеунэтI лъэпкъым 
бгъэдэлъ щIэин лъапIэхэр хъумэным, абыхэм 
 къахэгъэхъуэным, хабзэхэр къэгъэщIэрэ-
щIэжыным, республикэм щыпсэу лъэпкъхэм 
мамыру дэгъуэгурыкIуэным. Адыгэ Хасэм 
Iуэхуу илэжьым зырызыххэу утепсэлъыхьыфы-
нукъым, абы зэман куэд текIуэдэнущи. Ауэ 
лъэпкъым и дежкIэ мыхьэнэ нэхъыбэ зиIэхэм 
я гугъу щIыпхъэщ. Апхуэдэщ, псалъэм па-
пщIэ, илъэсыр зэредгъажьэ Iуэхугъуэр - ди 
лъэпкъым и цIыхушхуэ Къалмыкъ Юрэ теухуа 
фэеплъ дауэдапщэхэр. Къэрал къулыкъущIэ 
щэджащэм и щIыхькIэ, икIи и фэеплъу щIэны-
гъэ зэхыхьэхэр сыт щыгъуи зэхыдошэ, уеблэмэ 
хамэ къэралхэм къикIа ди лъэпкъэгъухэри 
хэту идогъэкIуэкI. Абы къыкIэлъокIуэ Лъэп-
къы бзэм и махуэр. Нобэ хэти фощIэ хэгъэгум 
ит адыгэ къуажэ зыбжанэм этно-классхэр 
зэрыщылажьэр. Ахэр нэхъыбэ щIыным, 
тхылъ кIэ, зыхуэныкъуэ лъэпкъ хьэпшыпхэмкIэ 
защIэгъэкъуэнымкIэ щхьэпэ дохъу. Адыгэ 
ныпым и махуэр икъукIэ Iэтауэ, адыгэ щIалэ-
гъуалэм утыкур ягъэбжьыфIэу гъэ къэс 
фестивалхэр идогъэкIуэкI, лъэпкъым и Щы-
гъуэ-щIэж махуэм къэрал и къулыкъущIэхэр, 
жылагъуэр зэхэту Iуэхур идогъэкIуэкI, Хэкум 
къэзыгъэзэжахэм я махуэм гулъытэ хэха яху-
дощI хамэ щIыналъэхэм къикIыжу адэжь хэ-
кум къэзыгъэзэжахэм. ТхузэфIэкI къэдмы-
гъанэу дыхолIыфIыхь «Иппосферэ» шы 

гъэлъэгъуапIэм ди республикэм щыщ лIы-
кIуэхэм адыгэшыр утыку къыщрашэным. 
Адыгэшым и пщIэмрэ и щIыхьымрэ Урысейм 
щыщаIэт фестивалым дыхэтыныр ди пщэ-
рылъ пажэу къыдолъытэ, - къыхигъэщащ 
 Аслъэн Алий къыщыпсалъэм. 

- Пэжщ, Адыгэ Хасэм и мылъкукIэ зи гугъу 
сщIа Iуэху псори пхуэгъэкIуэтэнукъым, - пи-
щащ и псалъэм Алий, - абыхэм куэд токIуа-
дэри. Си гуапэщ адыгэм къытхэкIа цIыху 
щыпкъэхэр, ди ныбжьэгъуфIхэр, лъэпкъ 
Iуэхум хуэжумартхэр мылъкукIэ къызэ рыд-
дэIэпыкъур, ди лэжьыгъэр къызэрыддагъэ-
псынщIэр къыхэзгъэщыну. Адыгэм жеIэ: Зэ-
деIэр лъэщщ, зыр адрейм дэIэпыкъумэ, сыт 
хуэдэ Iуэху гугъури пхуэгъэкIуэтэнущ. 

Лъэпкъ Iуэхум хуэгъэзауэ щIэгъэкъуэн 
дыхуэныкъуэу дызыбгъэдыхьэ дэтхэнэри, 
 къу лы къущIэхэм я деж щегъэжьауэ цIыху 
 къы зэрыгуэкIхэм я деж щиухыжу, къыт-
къуоувэ. Ар дэркIэ уасэншэщ. ФIыщIэ ин яху-
зощI абыхэм. Псоми длэжьыр, ди гур, ди псэр 
зыхэтлъхьэр, дызыгъэпIейтейр лъэпкъым ифI 
къызыхэ кIынращи, Тхьэм нэхъыбэжми ды-
хущIигъэхьэ, - дыщIигъуащ Хасэм и тхьэма-
дэм. 

КъинэмыщIауэ, Аслъэн Алий и къэпсэлъэ-
ныгъэм гулъытэ щхьэхуэ щыхуищIащ хэгъэ-
гум къыщызэрагъэпэщ къэрал, урысейпсо 
проектхэм Хасэр гуащIафIэу зэрыхэлэжьы-
хьым, республикэм щыпсэу лъэпкъхэм яку 
зэныбжьэгъугъэ, зэкъуэшыныгъэ, мамыры-
гъэ дэлъыным зэрыхэлIыфIыхьым, хэгъэгум и 
ЛIыщхьэр, ди къэралышхуэм и Президентыр 
зытет политикэ гъуэгуанэм жыла гъуэ зэгухьэ-
ныгъэри зэрырикIуэм. 

ДяпэкIэ зэлэжьын хуей къалэнхэм я гугъу 
щищIым, жиIащ: «Лэжьыгъэр куэдщ, псом 
хуэмыдэу адэжь хэкум къэзыгъэзэжахэм яхуэ-
гъэзауэ. КъищынэмыщIауэ, анэдэлъхубзэр, 
тхыдэр джыныр, ахэр ди щIэблэм яIэщIэдмы-
гъэхуныр ди къалэнщ, Iэпэдэгъэлэл тщIынкIэ 
Iэмал имыIэу».

Зэхуэсым хэтахэр тхьэмадэм едэIуа нэужь, 
зэрахабзэу, я чэнджэщ, Iуэху еплъыкIэ жаIащ. 

- Хабзэрэ цIыхугъэрэ хэлъщ, игуэщI лэжьы-
гъэр нэрылъагъущ, лъэпкъым и пщIэр, и щIы-
хьыр иIэтыным гуащIэшхуэ хелъхьэ, жыджэру 
къызэригъэпэщ Iуэхухэр мыхьэнэшхуэ зиIэ 
 защIэщ. Солъытэ, нобэ Аслъэн Алий и лэжьы-
гъэм арэзы дытехъуэу, дыкъуэувэу, адэкIи ди 
лъэпкъым и Iуэхур дэдгъэкIуэтэну, - жиIащ 
Хьэбэз къуажэм къикIа нэхъыжьыфI Хьэкъун 
Назир.

- Зэчий зыбгъэдэлъ щIалэгъуалэр къыдо-
бэкI, абыхэм щIэныгъэм, гъуазджэм, спортым 
я лъэныкъуэкIэ яIэ зэфIэкIхэм уатхьэкъу, 
пэжыр жысIэнщи. Хасэр нэхъыбэу телэжьап-
хъэщ щIалэгъуалэм и зыужьыныгъэм. ЩIэб-
лэм улъэщIэмыхьэу  заужь, сытри къапхъуатэ, 
жэрдэму къабгъэ дэкIым гъунэ иIэкъым. Мыб-
деж нэхъыщхьэр ахэр гъуэгу захуэм темы-
гъэкIынращ. Дэ сыт щыгъуи дыфкъуэтщ, чэн-
джэщэгъу дыфхуэ хъуфынущ, сэбэп дызэры-
хъуным дыхущIэкъунущ, - къыхигъэщащ 
 Хъу мэрэ щыщ нэхъы жыфI Дыгъужь Барис-
бий. 

Лъэпкъыр зэхуэсауэ, зыгъэпIейтей Iуэхухэм 
темыпсэлъыхьу хъунт?! Апхуэдэу, тегъэчы ны-
хьауэ и гугъу ящIащ лъэпкъым и махуэщI 
зэхыхьэхэм адыгэ фащэр щатIэгъэн зэры-
хуейм; адыгэшым и Iулыджымрэ и пщIэмрэ 
хэгъэгум зэрыщыщIэтхапхъэм; Адыгэ-Хьэблэ 
районым сымаджэщ зэримыIэм къыхэкIыу 
цIыхухэр гугъу зэрыригъэхьым; Хасэм и 
лэжьыгъэм лъэпкъым къыхэкIа дэтхэнэри 
зэрыхэлIыфIыхьыпхъэм, нэгъуэщIхэми.

Къэпсэлъэныгъэхэм иужь, зэIущIэм хэтахэр 
яужь ихьащ Iуэхугъуэ нэхъыщхьэхэм унафэ 
тращIыхьыным - Адыгэ Хасэм и тхьэмадэ Iэ-
натIэм пэрыувэныр хэхыным. ЛIыкIуэхэм 
зэдэарэзыуэ, а къалэныр Аслъэн Алий хуа-
гъэфэщэжащ. Абы къыдэкIуэу хахащ Хасэм и 
тхьэмадэм и къуэдзэр, Хасащхьэм хэтынухэр. 

ШЫПШ  Даянэ.

Адыгэ Республикэм и ЛIы-
кIуэ IуэхущIапIэу Моск ва 
дэтым иджыблагъэ щызэ-
хуэсащ «Дохутырхэм я 
хасэ» щIыналъэ жылагъуэ 
зэгухьэныгъэм хэтхэр. Абы 
къыщапщытэжащ 2025  
гъэм ялэжьахэр. ЗэIущIэм 
хэтащ Москва дэс адыгэхэм 
я Нэхъыжьхэм я советым и 
тхьэмадэ Агъырбэ Юрэ, ме-
дицинэ щIэныгъэхэмкIэ 
доктор, IэщIагъэм зэпы-
мыууэ щыхурагъаджэ Уры-
сей ме ди цинэ академием 
(РМАНПО) сабий нейрохи-
рургиемкIэ и кафедрэм и 
профессор, Сабий хирурги-
емрэ травматологиемкIэ 
щIэныгъэ-къэхутакIуэ инс-
ти тутым нейрохирургием-
кIэ и къудамэм и унафэщI, 
Хасэм и  гуащэ Семэн Жан-
нэ, Адыгейм и сенатору УФ-
м ФедерацэмкIэ и Советым 
щыIэ Хъупсырокъуэ Мурат, 
Къэ бэрдей-Балъкъэр Рес-
пубикэм узыншагъэр хъумэ-
нымкIэ и министр Къалэба-
тэ  Рустам, медицинэ Iуэху-
щIапIэхэм я унафэщIхэр, 
доху тыр Iэзэхэр, IэщIагъэм 
пэрыувагъащIэхэр, студент-
хэр. 

- ХАСЭР къызэрызэдгъэ-
пэщрэ илъэсищ фIэкIа 
 мы хъуами, а зэман кIэщIым 
къриубыдэу къигъэлъэгъуащ 
зы хуигъэувыжа къалэнхэм 
хъарзынэу зэрыпэлъэщыр. 
Ар хэгъэгухэм я дежкIэ мы-
хьэнэшхуэ зиIэ социальнэ ин-
ститут хъуащ, - жиIащ Хасэм 
и унафэщI Семэн Жаннэ. 

Хасэм хэтщ Москва и сыма-
джэщ цIэрыIуэхэм, хамэ 

къэралхэм щыIэ щIэныгъэ 
центр хэм, апхуэдэуи Ады-
гейм, Къэбэрдей-Балъкъэ-
рым, Къэрэшей-Шэрджэ сым, 
Краснодар крайм щы ла жьэ 
дохутыр лъэрызехьэ хэр.

Урысей медицинэмрэ абы 
епха щIэныгъэмрэ заужьы-
нымкIэ япэ игъэщыпхъэ къа-
лэнхэр щIыналъэхэм щызэ-
фIегъэкI Хасэм, дохутыру 
еджахэр я IэщIагъэм нэхъ 
Iэзэ хуэхъун папщIэ къэрал 
медицинэ IуэхущIапIэхэм 
увынымкIэ ядоIэпыкъу, махуэ 

къэс щIэуэ къежьэ Iэмэпсы-
мэхэр республикэхэм тыншу 
къыщагъэсэбэпу егъэсэным-
кIи зыщIагъакъуэ. 

«Дохутырхэм я хасэ» щIы-
налъэ жылагъуэ зэгухьэны-
гъэм и япэ зэIущIэм Хасэм и 
уставыр къыщащтауэ щы-
тащ. Абы и пщэрылъ нэ-
хъыщхьэхэм ящыщщ Ады-
гейм, Къэбэрдей-Балъкъэ-
рым, Къэрэшей-Шэрджэ-
сым, Краснодар крайм, 
нэ гъуэщI хэгъэгухэми я ме-
дицинэ IэнатIэм зегъэужьы-

нымкIэ пщIэншэу ядэIэпы-
къу ныр. Аращ нобэкIэ зытет-
ри. Апхуэдэуи зэгухьэныгъэм 
хэтхэм медицинэ егъэ джэ-
ныгъэм, медицинэ щIэ ны-
гъэм, медицинэ IэщIагъэм я 
зэпы щIэныгъэр ягъэ быдэ.

Фигу къэдгъэкIыжынщи, 
Москва и медицинэ еджапIэ 
нэхъыщхьэхэм щылажьэ-
хэмрэ къалэ сымаджэщым 
щыIэ дохутырхэмрэ зыхэт чат 
нобэкIэ мэлажьэ. Адыгэ 
 дохутырхэр зэрыщIэным и 
жэрдэмщIакIуэ хъуар Москва 

дэс адыгэхэм я Нэхъыжьхэм 
я советым и тхьэмадэ Агъыр-
бэ Юрэщ. 

Чатым хэтщ Адыгейм, Къэ-
бэрдей-Балъкъэрым, Къэ рэ-
шей-Шэрджэсым щыщхэу 
Москва щылажьэ дохутыр-
хэр. Абыхэм республикэхэм 
икIа сымаджэхэм я нэIэ тра-
гъэт, Москва кIуэныр, зэкIуэ-
лIэнур къыхузэрагъэпэщ, 
чэн джэщэгъу мэхъу. 

Семэн Жаннэ сытым дежи 
къыхегъэщ къэралым и сы-
маджэщ, институт нэхъыфI-
хэм ди лъахэгъу куэд ехъ-
улIэныгъэхэр яIэу зэрыщы-
лажьэр, ахэр республикэхэм 
икIахэм дэIэпыкъуну сыт щы-
гъуи зэрыхьэзырыр. 

Зи чэзу зэхуэсым хэтахэр 
тепсэлъыхьащ Хасэм и пщэ 
къыдэхуэ Iуэхухэр убзыхуным, 
нэхъри зегъэубгъуным, ме-
дицинэм и лэжьакIуэ ныб-
жьыщIэхэр сымаджэщ нэ-
хъыфIхэм гъэувыным, доху-
тыр нэхъ Iэзэхэм дэгъэ-
лэжьэным, щIыналъэхэм я 
зэдэлэжьэныгъэр гъэбы дэ-
ным, абыхэм щыпсэухэм я 
узыншагъэр егъэфIэкIуэным 
хуэсакъыным. 

«Дохутырхэм я хасэ» зэ-
гухьэныгъэм медицинэ щIэ-
ныгъэхэмкIэ дохутыр 12, кан-
дидату 22-рэ хэтщ, меди-
цинэм и IэщIагъэ зэмы-
лIэужьыгъуэ куэд къызэ  щIау- 
быдэу. Ар зы щIэныгъэ-къэху-
такIуэ институт хуэдиз мэхъу. 

НЭЩIЭПЫДЖЭ  Замирэ.

Дохутырхэм я зи чэзу зэхуэсышхуэ

Нэгъабэрейм
йофIэкI

ЗэкIэ къызэратамкIэ, 
2025 гъэм и щIышылэм - 
жэпуэгъуэм къриубыдэу 
Къэбэрдей-Балъкъэрым 
щыIащ туристу мелуан 
1,6-м щIигъу. Нэгъабэ и 
апхуэдэ пIалъэм нэхърэ 
проценти 8,7-кIэ ар нэхъы-
бэщ. 

А ПIАЛЪЭМ къриубыдэу 
республикэм и хьэщIэщхэм 
я бжыгъэр 620-рэ хъуащ 
икIи цIыху мин 22,5-рэ зэуэ 
абыхэм къыщызэтеувы-
Iэфынущ.

 
Къуэшыгъэр япэщ

Херсон областым и Го-
лопристанскэ щIыналъэм 
хыхьэ Новософиевкэ 
къуа жэр псы къабзэкIэ 
къы зэгъэпэщыным ехьэ-
лIа лэжьыгъэхэр Къэбэр-
дей-Балъкъэрым и лIы-
кIуэхэм мы махуэхэм щра-
гъэкIуэкI. Бжьамийуэ псо-
ри зэхэту метр 4200-рэ абы 
щыдалъхьэнущ.

ИДЖЫРЕЙ лэжьыгъэхэм 
хыхьэу километри 3,5-м 
щIигъум бжьамийхэр да-
гъэзэгъакIэщ, псыкъуий-
хэри щагъэуващ. Къэнэжа 
метр 700-р ирашэлIэнущ 
сабий сад, курыт еджапIэ, 
сымаджэщ, н.къ. социа-
льнэ мыхьэнэ зиIэ ухуэны-
гъэхэм. 

Псыр зэраутIыпщ-зэра-
гъэувыIэ кранхэм хуэдэхэр 
ди лэжьакIуэхэм иджыпсту 
бжьамийхэм хаIуантIэ икIи 
ар зэрызэфIэкIыу, псыр 
зэраIэрыхьэр къапщытэ-
нущ.

«ЩIыналъэм и инфра-
структурэр егъэфIэкIуэ-
ным кIэ Новософиевкэ 

къуа жэм бжьамийхэр щыу-
къуэдииным мыхьэнэшхуэ 
иIэщ. Ди лэжьыгъэхэр 
Iыхьэ куэду гуэшауэ щы-
тащ. Иджыпсту ди къалэн 
нэхъыщхьэр ахэр тэмэму и 
кIэм нэдгъэсу, къуажэ-
дэсхэм псы къабзэ зэра-
хуэкIуэну Iыхьэм бжьамий-
хэр пытщIэнырщ», - жиIащ 
ди ухуакIуэхэм я тхьэмадэ 
Къанщыкъуей Андзор. 

 
Гъавэр Iуахыжащ

Къэбэрдей-Балъкъэ-
рым и мэкъумэшыщIэхэм 
мыгъэрей гъавэ Iухыжы-
гъуэр и кIэм нагъэсащ, 
зыхуагъэувыжа пIалъэ-
хэмрэ щыIэ мэкъумэш-
техникэ мардэхэмрэ те-
мыкIыу.

РЕСПУБЛИКЭМ гъавэр 
щызэщIакъуэжащ псори 
зэхэту гектар мин 280-м 
щIигъум икIи илъэс къэс 
ику иту щIыуэ абы хухахым 
хуэдизщ ар. 

МэкъумэшыщIэхэм гъа-
вэу къытрахыжар зыхуэ-
дизым теухуа хъыбархэр 
иджыпсту щIыналъэхэм 
статистикэмкIэ я IэнатIэхэм 
хуагъэхь, иужькIэ, псори зэ-
халъхьэжу, гъэр къазэре-
хъулIар къыжаIэн хуэдэу. 

 
Джэдкъазылым

хагъахъуэ

Росстатым къызэритам-
кIэ, 2025 гъэм и мазип-
щIым къриубыдэу Къэ-
бэрдей-Балъкъэрым и мэ-
къумэш, фермер, уней 
IуэхущIапIэхэмрэ унагъуэ-
хэмрэ зэхэту джэдкъа-
зылу къалэжьам (псэууэ 
шэчауэ) процент 15-кIэ ха-

гъэхъуащ е тонн мин 35,1-
рэ ар хъуащ.

КЪАПЩЫТЭЖ пIалъэм 
къриубыдэу республикэм 
лырэ джэдкъазылу къыща-
лэжьам и процент 80 мэхъу 
ар. 

Мыдрейуэ, 2025 гъэм и 
щIышылэм - жэпуэгъуэм 
КъБР-м и мэкъумэш Iэна-
тIэм мэкъумэш продукцэу 
къыщIигъэкIащ псори зэ-
хэту сом мелард 71,5-рэ и 
уасэ е нэгъабэ и апхуэдэ 
пIалъэм щыIа бжыгъэхэм 
проценти 105,7-кIэ хуэкIуэу. 

ЩIыналъэщIэхэр 
къыхашэ

Мэзкуу щыIэ Советхэм я 
Унэм щэкIуэгъуэм и 5 - 
6-хэм щекIуэкIащ 2-нэ ду-
нейпсо Таврическэ инвес-
тицэ-экономикэ зэхуэс.

ЗЭIУЩIЭР зытеухуауэ 
щы тар къэралым къыхы-
хьэжа щIыналъиплIым: 
ДНР-м, ЛНР-м, Херсо-
нымрэ Запорожье област-
хэмрэ - хуаIэ къэрал, биз-
нес, жылагъуэ зэпыщIэны-
гъэхэр гъэбыдэнымрэ ин-
вестицэхэр абыхэм ешэ лIэ- 
нымрэщ.

Къэбэрдей-Балъкъэрым 
къыбгъэдэкIыу зэхуэсым 
щыIащ КъБР-м и Iэтащхьэм 
и лIыкIуэу УФ-м и Прези-
дентым деж щыIэ Быкъыш 
Ратмир, КъБР-м промыш-
ленностымкIэ, энерге-
тикэм рэ сатумкIэ и министр 
Iэхъуэбэч Щамил, «КъБР-м 
ЗыужьыныгъэмкIэ и корпо-
рацэ» IуэхущIапIэм и уна-
фэщI Чочаев Ахъмэт сымэ. 

ХЬЭЩЫКЪУЕЙ  Олег.

Хъыбар  кIэщIхэр

Ди къэралым и щIына-
лъэ куэдым мы зэманым 
щокIуэкI «Пэрытхэм я 
зэщIэхъееныгъэм хэты-
нущ» Iуэхур. А IэмалымкIэ 
«Пэрытхэм я зэщIэхъее-
ныгъэ» зэгухьэныгъэм и 
щIыналъэ къудамэхэм па-
пщIэ къыхах щIэблэр хэ-
купсэу гъэсэнымкIэ IэщIа-
гъэлIхэр. Iуэхум хэтщ 
Къэбэрдей-Балъкъэрым 
щыщхэри. 

ХЭКУПСАГЪЭР «Пэрыт-
хэм я зэщIэхъееныгъэ» зэ-
гухьэныгъэр зытет унэтIы-
ныгъэ 12-м ящыщ зыщ. 
Псалъэм папщIэ, гъэ кIуам 
хэкупсэ Iуэхухэм яфIэфIу 
хэтащ къэралым и ныб-
жьыщIэ мелуаным нэс. 
Псом хуэмыдэу школа-
кIуэхэр жыджэру хохьэ 
«Зарница 2.0», «Хранители 
истории» проектхэм. Ди 
республикэм щIэх-щIэ хыу-
рэ къыщызэрагъэпэщ 
 щIэ  блэр хэкупсэу гъэсэ-
ным  кIэ сэбэп Iуэху зэхуэ-
мыдэхэр. 

Мы зэманым юнармием 
щIыгъуу ирагъэкIуэкI «Пэ-
рытхэм я зэщIэхъееныгъэм 
хэтынущ» Iуэхум хыхьэхэм 
Iэмал яIэнущ я щIэны-
гъэмрэ зэфIэкIымрэ ягъэ-
лъэгъуэну, къэралым нэ-
хъыщхьэу къыщалъытэ 
щIа лэгъуалэ зэгухьэны-
гъэм щыщ хъуну, абы 

хэлъхьэныгъэ хуащIыну, я 
щIэныгъэм хагъэхъуэну, 
федеральнэ мыхьэнэ зиIэ 
проектхэм тегушхуэну.

Проектым хыхьэхэр зэ-
пеуэ зыбжанэм пхыкIын 
 хуейщ. Псалъэм папщIэ, я 
лэжьыгъэр къагъэлъэгъуэ-
нущ, щIэблэр хэкупсэу гъэ-
сэнымкIэ езыхэм нэхъыфIу 
къалъыта Iэмалхэр пха-

гъэкIынущ, къэп щытакIуэ-
хэм я упщIэхэм жэуап ира-
тынущ. Проектым хыхьэну 
гупыж зыщIхэм дыгъэ-
гъазэм и 14-м «Пэрытхэм я 
зэщIэхъееныгъэм» я сай-
тым зыкъыщагъэлъэгъуэн 
хуейщ. https://projects.
pervye. ru/ projects/8f2ccfef-
e 3 b 9 - 4 9 c 8 - b I a I -
9d0f2d8b9d9e 

Кавказ Ищхъэрэм и щIыналъэхэм я хьэрычэт Iэна-
тIэ мащIэмрэ курытымрэ къэрал дэIэпыкъуныгъэу 
къратам и куэдагъым процент 25-кIэ зы илъэсым 
 хагъэхъуащ. ЖыпIэнурамэ, 2025 гъэм и мазибгъум 
къриубыдэу МСП Корпорацэм и нэIэ щIэт Лъэпкъ 
шэсыпIэ фондым и IэмалхэмкIэ псори зэхэту сом 
 мелард 31,1-рэ абыхэм къащтащ. Илъэс ипэкIэ ар 
зэрыхъуар сом мелард 25-рэщ. 

«КЪЭРАЛ дэIэпыкъуныгъэхэр нэхъыбэу зрат щIына-
лъэхэм Кавказ Ищхъэрэр яхохьэ. Дызэрыт илъэсым и 
щIышылэм - фокIадэм къызэрагъэлъэгъуамкIэ, Лъэпкъ 
шэсыпIэ системэм и Iэмалхэр нэхъыбэу къэзыгъэсэбэ-
пар хьэрычэт IэнатIэ мащIэрщ: нэгъабэ и апхуэдэ пIа-
лъэм щыIа бжыгъэхэм нэхърэ процент 44-кIэ нэхъыбэу. 
А пIалъэм къриубыдэу бизнес цIыкIумрэ курытымрэ я 
мылъкум и куэдагъым зэхуэдэу хагъэхъуащ - щхьэж 
къылъысу процент 20. 

Къэрал дэIэпыкъуныгъэхэр хьэрычэт IэнатIэ ма-
щIэмрэ курытымрэ зэрыратым и фIыгъэкIэ, лэжьапIэ Iэ-
натIэщIэхэр абыхэм къыщызэIуах, Кавказ Ищхъэрэм и 
щIыналъэхэм я нэгъуэщI IуэхущIапIэхэми я бжыгъэм 
къыхохъуэ», - жиIащ МСП Корпорацэм и унафэщI Иса-
евич Александр. 

КИФЩI-м и щIыналъэхэм ящыщу къэрал дэIэпы къу-
ныгъэхэр къагъэсэбэпу мылъку нэхъыбэ зы илъэсым 
къэзыщтар Ингушымрэ Дагъыстэнымрэ я хьэрычэт Iэ-
натIэ мащIэмрэ курытымрэщ: нэгъабэ и апхуэдэ пIа-
лъэм яхузэфIэкIам нэхърэ хуэдитIкIэ нэхъыбэу е, 
зэрызэкIэлъыкIуэм хуэдэу къэгъэлъэгъуауэ, сом мелар-
ди 2,85-рэ, сом меларди 5,23-рэ. 

Абыхэм къакIэлъокIуэ Къэрэшей-Шэрджэсымрэ (про-
цент 48-рэ) Къэбэрдей-Балъкъэрымрэ (процент 25-рэ) 
е, зэрызэкIэлъыкIуэм хуэдэу къэгъэлъэгъуауэ, сом ме-
ларди 3-рэ, сом меларди 2,79-рэ. Етхуанэу Ставрополь 
крайр къокIуэ. Илъэсым къриубыдэу къэрал дэIэпы-
къуныгъэу абы къигъэсэбэпам и куэдагъым процент 13-
кIэ хигъэхъуащ - сом мелард 12,1-рэ щIыхуэу къищтащ. 

Къапщытэж пIалъэм ирихьэлIэу Кавказ Ищхъэрэм и 
хьэрычэт мащIэмрэ курытымрэ хыхьэ IуэхущIапIэхэм 
ящыщу къэрал дэIэпыкъуныгъэхэр нэхъыбэу къэзы-
гъэсэбэпар щIэныгъэ-техникэ хуэIухуэщIэхэм хэтхэрщ: 
нэгъабэ и апхуэдэ пIалъэм елъытауэ хуэди 7-кIэ хагъэ-
хъуащ. АдэкIэ къыкIэлъокIуэ егъэджэныгъэмрэ инфра-
структурэ ухуэныгъэмрэ пыщIахэр, зэрызэкIэлъыкIуэм 
хуэдэу къэгъэлъэгъуауэ, - хуэди 3,8-кIэ, хуэди 3,1-кIэ нэ-
хъыбэу. 

Мыдрейуэ, административнэ хуэIухуэщIэхэм хэт биз-
несым къэрал дэIэпыкъуныгъэу и лэжьыгъэм къыхиша 
мылъкум и куэдагъым хуэди 2,4-кIэ, щэнхабзэмрэ спор-
тымрэ я IэнатIэхэм пыщIахэм - хуэдэ 1,8-кIэ хагъэхъуащ. 

Фигу къэдгъэкIыжынщи, къэрал дэIэпыкъуныгъэхэр 
зратхэм ящыщу Кавказ Ищхъэрэм, КъуэкIыпIэ Жыжьэм, 
къэралым къыхыхьэжа щIыналъэщIэхэм, Кърымымрэ 
Севастополымрэ я хьэрычэт IэнатIэ мащIэмрэ куры-
тымрэ япэ ирагъэщхэм яхэтщ икIи а лэжьыгъэр ира-
гъэкIуэкI «Зэхьэзэхуэр зи лъабжьэ экономикэ лъэщ» 
лъэпкъ пэхуэщIэм ипкъ иткIэ. 

ХЬЭЩОКЪУЭ  Алыдж.

Мылъку
нэхъыбэ
къыхашэ

КъБР-м щыIэ МВД-м дэлажьэ 
Жылагъуэ советым и жэрдэмкIэ 
школ-интернат №1-м щекIуэкIащ 
хэкупсэ акцэ. Ар хуэгъэпсат а 
еджапIэм и гъэсэнхэу плIым, дзэ 
Iуэху хэхар щекIуэкIым лIыгъэ 
 къагъэлъагъуэу хэкIуэдахэм. 

ЗЭIУЩЭМ хэтащ къэрал кIуэцI 
Iуэху хэмкIэ министру КъБР-м 
щыIэм и къуэдзэ, полицэм и полко-
вник Ба хъуэ Аслъэн, МВД-м и Вете-
ранхэм я советым и тхьэмадэ Мэкъу-
шэ Руслан, абы и къуэдзэхэу Клюш-
ниченкэ Вадимрэ Бакуев Жэмалрэ, 
дзэ Iуэху хэхам щыхэкIуэдахэм я 
Iыхьлыхэмрэ благъэхэмрэ, апхуэ-
дэуи гуманитар-техникэ колледжым 
и студентхэу, «Правоохранительная 
деятельность» программэмкIэ ира-
гъаджэ хэмрэ полицэм и кадет 
классхэм щIэсхэмрэ. 

Къэрал кIуэцI IуэхухэмкIэ мини-
стру КъБР-м щыIэ, полицэм и гене-
рал-лейтенант Крючков Вячеслав рэ 
МВД и лэжьакIуэ гупымрэ къаб-
гъэдэкIыу Бахъуэ Аслъэн къызэхуэ-
сахэм захуигъэзащ икIи къыхи гъэ- 

щащ дзэ къулыкъур езыхьэкIыу 
хэкIуэдахэм Хэкум папщIэ къагъэ-
лъэгъуа къэмылэнджагъэмрэ лIы-
гъэмрэ, я Iыхьлыхэм фIыщIэ яхуи-

щIащ лIы нэсхэр зэрагъэсам пап щIэ.
- Дэ дропагэ ди дзэ къулыкъу-

щIэхэм, къэралым и хуитыныгъэмрэ 
шынагъуэншагъэмрэ зы хъумахэм я 

къарумрэ лIыхъужьыгъэмрэ. Ахэр 
сыт щыгъуи ди гум илъынущ, тхы-
дэм къыхэнэнущ, - къыхигъэщащ 
абы.  

Хэкупсэ Iуэхум кърихьэлIахэр да-
къикъэкIэ щымащ, сержант нэ-
хъыжь Шокъарэ Замир, сержантхэу 
Урыс Тимур, Хапаев Ислъам, сер-
жант нэхъыщIэ Щоджэн Мухьэмэд 
сымэ я фэеплъым пщIэ хуащIу.

Къызэхуэсахэм захуигъэзащ Мэ-
къушэ Руслани.

- Фи Iыхьлыхэм я къалэныр щIыхь 
пылъу ягъэзэщIащ, къэралым и 
шынагъуэншагъэр къызэгъэпэ щы-
ным я гъащIэр щхьэузыхь хуащIри. 
Ахэр лIыхъужь нэсхэщ! Я гъащIэр - 
щIэблэщIэхэм я дежкIэ щапхъэщ 
Хэкум хуэпэжынымкIэ, къэралыр 
фIыуэ ялъагъунымкIэ. Абыхэм я ха-
хуагъэмрэ лIыгъэмрэ мыкIуэдыжын 
гъуазэу къэнэнущ! - къыхигъэщащ 
Мэкъушэм. 

Хэкупсэ Iуэхум и кIэухыу, хэкIуэда 
лIыхъужьхэм я фэеплъу жыгыщIэ-
хэр хасащ къызэхуэсахэм.   

ДЫГУЛЫБГЪУ  Жантинэ.

ХэкIуэдахэм  я  фэеплъ  жыг Дызэкъуэту

ФщIэн  папщIэ

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Спорт

Къуэшхэ!
И чэзу хъуащ, къалэным дытепсэ лъы-

хьым и мызакъуэу, ар гъэзэщIэным 
хуэунэтIа лъэбакъуэ тчыну - зэкъуэшыны-
гъэ нэсымрэ щIы хьымрэ къыхэтхыну.

ЦIыхур езым фIэфIу зыхыхьэ хъуну 
«ЭЛЬБРУС» зэгухьэныгъэщIэм къулыкъу 
щы зыщIэну хуейхэр къещтэ.

«ТЕРЕК» тIасхъэщIэх гуп цIэрыIуэм и 
 къу дамэ нэхъыфIхэм ящыщщ «Эльб рус»-р.

1. ЗэгурыIуэныгъэр ефщIылIэ хъунущ ма-
зи 6, мази 8, илъэс пIалъэкIэ икIи абыхэм 
фи арэзыныгъэ хэмылъу къыпащэнукъым.

ЗэгурыIуэныгъэр зэрефщIылIа пIалъэм 
елъытауэ зэ тыгъуэу сом мин 400-м нэс 
къыватынущ.

2. ЛэжьапщIэр: мазэ къэс сом мин                 

210-м къыщыщIэдзауэ мин 300-м нэс 
 мэхъу.

3. Езыхэм яфIэфIу къулыкъум хыхьахэм 
 зауэ зэпэщIэтыныгъэхэм я ветеран стату -          
сыр ягъуэт икIи абы къыпэкIуэ льготэ псори 
кърат.

Къуэшхэ! Нобэ Хэку-анэр тхъумэжыну 
къытщогугъ!

ЦIыхухъу нэсхэр къыхудоджэ ди Хэкум 
къыщхьэщыжыну!

«Эльбрус» дзэ къудамэм хыхьэ!
Хэкум къыщхьэщыж икIи текIуэ!

ЗэрызыкъытпыфщIэфынур:
+7 (918) 729-57-08
+7 (928) 702-88-93
8 (8662) 40-42-87

«ЭЛЬБРУС»-м къулыкъу щызыщIэну
хуейхэм гу зылъатапхъэ

Адыгэ хьэкъущыкъу телъыджэ!

ТхьэрыIуэ ящI 

Уэркъ ипкъ кIуэдыркъым
 Котляровхэ я тхылъ тедза-

пIэм иджыблагъэ къыщы дэ-
кIащ «Къэмбэчокъуэ лъэп-
къыр» («Род Камбачоковых») 
тхылъыр. И цIэм къызэрыб-
жиIэщи, ар теухуащ Къэмбэ-
чокъуэхэ я тхыдэм, зыщауб-
гъуа щI ы пIэхэм, къахэжа ны-
кIа цIыхухэм, езы лIакъуэм и 
нобэрей махуэм. Тхылъыр и 
IэдакъэщIэкIщ филологие щIэ-
  ныгъэхэмкIэ доктор Къэмбэ-
чокъуэ Iэдэм Муштэхьид и                     
къуэм. 

ЛЪЭПКЪ щхьэхуэхэм ятеу-
хуауэ тхылъ куэд къыщыдэкIащ 
Къэбэрдей-Балъкъэрым 90 
гъэ хэм щегъэ жьауэ. Тхыдэ тегъэщIапIэхэм, 
дэфтэрхэм, картэхэм, щыхьэту къэбгъэув 
 хъуну IэщIагъэлIхэм нэхъ тыншу уалъэIэс зэ-
рыхъурэ, ап хуэдэ къыдэкIыгъуэхэр кIуэ пэтми 
нэхъ купщIафIэ, гъэщIэгъуэн икIи мыхьэнэ 
зиIэ мэхъу. Ардыдэр хужыпIэфынущ нобэ 
дызы тепсэлъыхьми. Iуэхум хуэмыIэижь гуэ-
рым и IэдакъэщIэкIыу щымыту, лIакъуэм и 
тхыдэм щIэныгъэлI щытетхыхьым и деж, дэт-
хэнэ псалъэухами и уасэр куэдкIэ нэхъ ин 
мэхъу.Тхыдэ щIэныгъэхэмкIэ кандидат Со-
къур Валерэ Къэмбэчокъуэм чэнджэщэгъурэ 
къэпщыта кIуэрэ зэрыхуэхъуами уи фIэщ ещI 
мы тхы лъыр пщэдей ящыгъупщэжыну лэжьы-
гъэ къызэрыкIуэу зэрыщымытыр. 

Къэмбэчокъуэ Iэдэм бзэ щIэныгъэлIщ. Абы 
и фIыгъэкIэ, гъэщIэгъуэн дыдэу топсэлъыхь 
унэ цIэм и мыхьэнэмрэ ар зэрызэхэлъ псалъэ-
хэм я лъабжьэхэмрэ. «Къэмбэчокъуэ» унэ-
цIэр Iыхьищу зэхэлъщ: «къан», «бэч», «къуэ». 
«Къуэ» Iыхьэр зыпыувэ унэцIэхэр нэхъ пасэу 
къэ хъуахэм хабжэ, «къан» псалъэм и мыхьэ-
нэр гурыIуэгъуэщ: япIыну къащта нэрыбгэм 
апхуэдэу еджэу щытащ, «м»-р къэпсэлъыкIэм 
ихъуэжа тхыкIэу аркъудейщ. «Бэч» е «бей» 
псалъэхэр зэмыхьэнэгъущ, «зиус хьэн» къи-
кIыу аращ. ЩIэныгъэлIым апхуэдэу щIэщы-
гъуэу иришэжьа хъыбарыр ауэрэ хуешэ зы-
тепсэлъыхь лъэпкъыр «уэркъ дыжьыныгъуэ» 
жыхуаIэхэм зэращыщам. А темэм Къэмбэчо-
къуэм зыщрегъэубгъу  «Уэркъ ипкъ кIуэдыр-
къым» зыфIища Iыхьэм. Дэнэу пIэрэт-тIэ 
здэщыIар Къэмбэчокъуэхэ я лъапсэжьыр? А 
упщIэм и жэуапым теухуащ тхылъым и Iыхьэ 
нэхъ ин дыдэу тхыдэ дэфтэрхэр, картэхэр, 
Iуэхум хэзыщIыкI щIэныгъэлI хэм я еплъы-
кIэхэр зи тегъэщIапIэр. Къы зэрыщIэкIымкIэ, 
Къэмбэчокъуэхэ я лъабжьэжьыр здэщыIэр 
нобэ ДжылахъстэнейкIэ дызэджэ, а зэманым 
Талъостэнейри зыхыхьэу щыта щIыналъэрщ. 
Кавказ зауэм и зэманым, 1822 гъэм Ермоло-
вым и пIэм ирихуа  къуажэхэм язт Къэмбэчо-

къуейкIэ зэджэу щыта, Курпрэ 
Тэрчрэ я зэхуакум дэлъа 
 къуа  жэжьыр. Ар зыхуэзэ щIыпIэр, 
дэса цIыхухэм я цIэхэр, я бжы-
гъэр, къинэмыщI тхыдэ щыхьэт-
хэр къехь Къэмбэчокъуэ Iэдэм. 
Мы унэцIэр зезыхьэ лIакъуэр тхы-
дэм зэ рыпхыкIа гъуэгум и закъуэ 
урикъунщ адыгэ лъэпкъым и 
блэкIар ирибджыжыну. Къэбэр-
дейм и щхьэр изыхахэр Хьэж-
рэтым, Псыжь адрыщI Iэпхъуа 
нэужь, щетIысэхар зи тхыдэ гу-
узымкIэ цIэрыIуэ Хуэдз къуа-
жэрщ. Ауэрэ зэманым зихъуэ-
журэ, 1863 гъэм лIакъуэм ящыщ 
гуэрхэм Къэбэрдейм къагъэзэ-
жащ, щхьэж и Iуэху нэхъ щыдэкI 

щIыпIэм зыщиIэ жьэурэ, нобэрей Къэмбэчо-
къуэхэ щыпсэу Къэсейхьэблэм, Къэхъун, Ар-
гудан дэтIысхьахэщ. 

«Къэхъун нобэ дэс Къэмбэчокъуэхэ къы-
зытехъукIар 1863 гъэм Хьэжрэтым къиIэп-
хъукIыжа зэкъуэшитIырщ - Махуэрэ ХьэщIы-
махуэрэ», - етх щIэныгъэлIым. Лъэпкъым и 
нэхъыжьхэри, и нэхъыщIэхэри, пщIэрэ щхьэрэ 
зиIэу къахэкIа цIыху цIэрыIуэхэри къигъэлъа-
гъуэм къыщымынэу, Къэмбэчокъуэ Iэдэм и 
тхылъым ихуащ нэхъ сабий дыдэу къащIэ-
хъуахэм нэгъунэ я сурэтхэр. Щхьэхуэ-щхьэхуэу 
тхылъым къыщыгъэлъэгъуащ Аргудан, Къэ-
сейхьэблэ къуажэхэм дэс Къэмбэчокъуэхи. 
Дэтхэнэ лIакъуэми я лъэпкъ жыгым щхьэж 
хуэгъэфэща Iыхьэм ущыхуозэ. 

Гулъытэншэу къигъанэркъым щIэныгъэ-
лIым хамэ къэралхэм Iэпхъуа, абы къуэпс 
щызыдза унэкъуэщхэри. Апхуэдэхэм я нэ-
хъыбэр щыпсэур Иорданиерщ, Франджым 
Iэп хъуа хэри яхэтщ. 

 «БлэкIа зэман гугъум зриукIа щытыкIэ гу-
щIэгъуншэм Къэмбэчокъуэхэ ЩIы Хъурейм 
щызэбгрипхъащ, ди жагъуэ зэрыхъущи. Дигу 
зэрыхэщIым хуэдэу, итIани, ди фIэщ дощI ха-
мэщI щыпсэу Къэмбэчокъуэхэмрэ Хэкум 
исхэмрэ зэгуэр зэрыцIыхуну, зэлъэIэсыну Iэ-
мал ягъуэтыну». 

Къэмбэчокъуэ Iэдэм и IэдакъэщIэкIым ху-
иIэ гупсысэхэр пэублэм къыщехь, мы тхы-
лъым и купщIэри арагъэнщ нэхъ IупщIу 
къэзыгъэлъагъуэр. ДэIэпыкъуэгъурэ чэнджэ-
щэгъу рэ къыхуэхъуахэм я цIэхэр къриIуа 
нэужь, щIэныгъэлIым жеIэ: «Алыхьталэм 
фIы щIэ хузощI илъэс тIощI ипэкIэ щIэздза 
лэжьыгъэр и кIэм нэзгъэсыну Iэмал къызэры-
зитам папщIэ икIи солъэIу, ди ужь къиувэ-
нухэм пщIэ зиIэ мы пасэрей лъэпкъыжьым 
теухуа си тхылъым щысIэщIэкIа щыуагъэ-   
хэр щызэрагъэзэхуэжкIэ, пэжым темыплъэ-        
къукIыну». 

 ЧЭРИМ  Марианнэ. 

Иджыблагъэ Москва, Пре-
чистенкэ уэрамым тет «Mas-
tersuit» IуэхущIапIэм (Мо-
дэм и унэм), щекIуэкIащ 
адыгэ гъащIэм теухуа сурэт-
хэмрэ хьэпшыпхэмрэ я гъэ-
лъэгъуэныгъэ. Телъыджэу, 
псори щIэупщIэу, зытеу-
хуар, къызыхэщIыкIар, и 
мы хьэнэр яфIэгъэщIэгъуэ-
ну ягъэлъагъуэ псоми къа-
хэщхьэхукIащ зы хьэпшып 
лIэужьыгъуэ - фарфорым 
къы хэщIыкIа «Voyage tn 
Circassie» хьэкъущыкъу зэ-
хэтыр. Сервизым хэтщ Iэ-
губ  жьэ хэмрэ (чашкэ) шей-
щIэт хэмрэ, шейныч, фошы-
гъулъэ. 

ХЬЭКЪУЩЫКЪУ къы зэры-
мы кIуэр зи IэдакъэщIэкIыр 
адыгэ бзылъхугъэщ. Тхы-
дэдж, юрист, IэпэIэсэ, кол-
лек ционер Куэблэ Тамарэ 
щIыгъуу хьэкъущыкъу те-
лъыджэр щIыным елэжьащ 
Император фарфор заводыр. 
Илъэс зыбжанэ хъуауэ Куэблэ 
Тамарэ зэхуехьэс, йолэжь, 
едж адыгэ щIыкIэм тету, 
адыгэ тхыпхъэхэр хэту ящI 
иджы рей гъуазджэ хьэпшып-
хэм. Къапщтэмэ, Куэблэм 
иIэщ апхуэдэ гравюрэу 5000 
хуэдиз, ауэ абыхэм къыхэщы-
пыкIахэрщ хэгъэхьар. 

«Voyage tn Circassie» хьэкъу-
щыкъу зэхэтым и теплъэр 
адыгэ дуней телъыджэу зэ-
хэухуэнащ, пасэрей лъэпкъ 
гупсысэ къыхощ, тхыдэм ухе-
шэж, адыгэ лъэпкъым и 
гъуаз джэ дунейм къызэры-
мыкIуэу хэтыр уегъэгъэщIа-
гъуэ. XVIII – XIX лIэщIыгъуэ-
хэм Черкесием и щытыкIар, и 
щыIэкIа-псэукIар тезэгъащ 
хьэкъущыкъу сервизым. Фа-
лъэхэр, шейщIэтхэр, Iэгуб-
жьэ хэр гъэщIэрэщIащ Кав-
казым щыIа зыплъыхьа кIуэ-
хэм я пасэрей гравюрэхэм-
кIэ. Псалъэм папщIэ, абыхэм 
ящыщу и цIэ къипIуэ хъунущ 
Белл Джордж, Спенсер Эд-
мунд сымэ. ШейщIэт серви-
зым къыщыгъэлъэгъуащ 

адыгэ дуней тетыкIэу ди япэ 
итахэм яIар. Мыри гъэщIэ-
гъуэнщ: хьэкъущыкъу зэхэ-
тым и дэтхэнэ пкъыгъуэми те-
щIыхьащ Кавказ къущхьэхъу-
шей гъэгъар. Ар пасэрей Чер-
кесием и дамыгъэ хуэдэу 
къэгъэлъэгъуащ. Хьэкъущы-
къур зэрыгъэщIэрэщIа адыгэ 
тхыпхъэхэми гупсысэ щхьэ-
хуэхэр яхэлъщ – тхыпхъэхэр 
ар езыхэр лъэпкъ дунейм теу-
хуауэ куэд къэзыIуатэщ. 

Илъэс зыбжанэ хъуауэ Та-
марэ езым зэхуехьэс, едж 
икIи егъэлъагъуэ адыгэ 
гъуаз джэ дунейм щыщ те-
лъыджэхэр. ЦIыхубэр фIыуэ 
щыгъуазэщ абы и «Нобэ» 
брендым. Брендым и лъаб-
жьэр пасэрей адыгэ тхы-
дэрщ, ди лъэпкъ гъуаз-
джэрщ. Арами, абы езэгъыу 
хэтщ иджырей щIэныгъэм, 
щэн хабзэм, модэм и щэ ху-
хэри. Брендым егъэлъа гъуэ 
щэнхабзэ ин. Сыт ап хуэ дэ 
фIэщыгъэм къикIыр жы-
пIэмэ, ди тхыдэм, блэкIам, 
хаб зэм щыщ Iыхьэхэм, ды-
теп сэлъыхьыж мыхъуу, ди зэ-
маным - нобэм - ахэр къед-
гъэкIун зэрыхуейм тегъэщIа-
уэ хузогъэфащэ абы и мыхьэ-
нэр. Дыгъуасэ дыщыIа 
къудей къым, ноби хуэфэщэ-
ну дыкъогъуэгурыкIуэ, апхуэ-
дэу щыхъукIэ, къэкIуэни тхуэ-
фащэщ. 

«Нобэ» брендым и студием 
щызэхуахьэс адыгэ Iэмэпсы-
мэхэр, хьэпшыпхэр, пасэрей 
унэлъащIэм щыщхэр, фэ-
илъхьэгъуэхэр - ди шыфэ лIы-
фэр къэзыгъэлъагъуэ псори. 
Сыт ди шыфэлIыфэр жы-
пIэмэ - акъыл, гупсысэ, хаб-
зэ-нэмыс, зыIыгъыкIэ екIу.

Лъэпкъ гупсысэр зи гум из 
Куэблэ Тамарэ и IэщIагъэкIэ 
юристщ. Езыр IэпэIэсэщ, 
адыгэпсэщ, коллекционерщ, 
хэкупсэщ. Адыгейм щыщщ, 
Франджым щеджащ, Москва 
щопсэу. Илъэс 16-м щегъэ-
жьауэ бзылъхугъэр дехьэх 
адыгэ дунейм и дахагъэр 
гъэлъэгъуэным. Интернет 

утыкур фIыуэ егъэIэкIуэлъа-
кIуэ абы папщIэ. КъызыхэкIа 
лъэпкъым хуиту тепсэлъы-
хьыфыну, ди хабзэ дахэхэр 
дуней псом щигъэлъэгъуэну, 
гъуазджэу диIэм нэгъуэщI 
лъэпкъхэм къахэкIахэр къри-
гъэхъуэпсэну абы Iэмал        
кърет адыгэм теухуа тхылъ 
куэд зэрыщIиджыкIам. Пща-
щэр жыджэру холэжьыхь 
«Адыгэ хэр» фондым и Iуэху-
хэм. Абы хыхьа нэужь, адыгэ 
къафэм дихьэхри, ансам-
блым илъэсихкIэ къыщы-
фащ.

Куэблэ Тамарэ фIы дыдэу 
илъагъу Iуэхугъуэхэм ящыщщ 
модэр. Абы кIэлъоплъ, фэи-
лъхьэгъуэ екIухэмкIэ цIы хум 
и гупсысэмрэ и псэм и щы-
тыкIэмрэ зэригъэлъэгъуэ-
фынум шэч къытрихьэр-
къым. Псом нэхърэ нэхъ игу 
дыхьэр, дауи, ди адыгэ фа-
щэрщ - фащэм и мыхьэнэм 
зыщегъэгъуазэ, пасэрей фа-
щэ лIэу жьыгъуэхэм я щэхухэр 
зэрегъащIэ, абы кIэрылъ 
пкъыгъуэ къэс я мыхьэнэм 
гупсысэу хэлъыр адыгэ дуней 
тетыкIэ дахэм зэрепхам иро-
гушхуэ. Езым ед адыгэ фа-
щэм и пкъыгъуэхэмкIэ екIуу 
гъэщIэрэщIа фэилъхьэ-
гъуэхэр. Бзылъхугъэм иукъуэ-
диящ зы гупсысэ щIагъуэ - 
адыгэ фащэм махуэшхуэ 
урикIуэным, гуфIэгъуэ урихэ-
тыным, укърифэным нэ мыщI, 
махуэ къэси зэбгъэкIуу щып-
тIагъэ зэрыхъур, ар зэ ры-
тыншыр икIи ар щыптIэгъа 
нэужь къалэн къыпщищI зэ-
пIэзэрытагъэр псэм зэ ры-
фIэфIыр. 

Адыгэ бзылъхугъэм и гуры-
хуагъэм, лъэпкъ дуней те-
тыкIэр щIалэгъуалэм гу рыхь 
зэращищIыфым, ди тхыдэр 
зэриджыжым, ди щэнхабзэм 
и дахагъэр зэрызыхищIэм, 
дунейпсо гъуазджэм адыгэ 
лъэпкъыр хуэфэщэну зэры-
хэувэр зэригъэлъагъуэр - а 
псом уи гур хагъахъуэ! 

ГУГЪУЭТ  Заремэ.

КъБР-м и Звёзднэ поселкэм щыIэ, Урысей гвардием и 
дзэ частым щекIуэкIащ щIэблэщIэм дзэ тхьэрыIуэ ятыным 
хуэщIа Iуэху гуапэ.

АБЫ кърихьэлIащ дзэ частым и унафэщIхэм ящыщхэр, 
Урысей гвардием и щIыналъэ управленэм и Ветеранхэм я со-
ветым и тхьэмадэ Хужьокъуэ Руслан, дзэ къулыкъур езы-
хьэкIхэм я Iыхьлыхэмрэ благъэхэмрэ.

- Мы махуэ гуапэм фигу къэзгъэкIыжыну сыхуейщ тхьэ-
рыIуэм къалэн къыфщищIхэр - ар цIыхухэмрэ къэралымрэ 
уахуэпэжынырщ. Мыбдеж щыщIэдзауэ фэ фщыщ дэтхэнэри 
Хэкум и хъумакIуэ нэс мэхъу. ЩIыхь пылъу зефхьэ а цIэр. Пэ-
жу, жэуаплыныгъэ фхэлъу къулыкъур ефхьэкI. Къэралымрэ 
фи ныбжьэгъухэмрэ фхъумэ, - жиIащ Хужьокъуэ Руслан.

Iыхьлыхэмрэ благъэхэмрэ иригушхуэу я къуэхэм 
тепсэлъыхьащ икIи къулыкъум ехъулIэныгъэхэр щызыIэра-
гъэхьэну ехъуэхъуащ.  

Iуэхур иухащ щIэуэ къащтахэр Хэкум и хъумакIуэхэм я са-
тырхэм зэрыхыхьэм и нагъыщэ махуэшхуэ маршкIэ.  

  БАХЪСЭН  Азэмэт.

Урысейпсо зэхьэзэхуэм

Владимир къалэм иджыблагъэ щекIуэкIащ алыдж-
урым бэнэкIэмкIэ урысейпсо зэхьэзэхуэ. Европэм и 
дыжьын медалыр къэзыхьа бэнакIуэ цIэрыIуэ Тимо-
феев Дмитрий и фэеплъу щытащ ар. Зэхьэзэхуэм 
щызэпеуащ ди къэралым и щIыналъэхэм ящыщу 36-м 
я бэнакIуэу 229-рэ.

КЪЭБЭРДЕЙ-Балъкъэрым и спортсмену зэпеуэм 9 
хэтати, плIым медалхэр къахьащ. Килограмм 63-рэ зи 
хьэлъагъхэм я деж етIуанэ увыпIэр щиубыдащ Къазмыхь 
Сэлим. Уэртэн Руслан (кг 67-рэ), ТIэхъу Дамир (кг 63-рэ), 
Ульбашев Iэдэм (кг 60) сымэ ещанэ хъуахэщ.

ЩIалэхэр зэхьэзэхуэм хуагъэхьэзыращ Нэгъуей Азэ-
мэт, Елчэпар Мурат, ЩхьэщэмыщI Ахьмэдхъан, Гъуап-
лъащIэ ТIэхьир сымэ.

ЩIыналъэхэм я чемпионатым

Кавказ Ищхъэрэмрэ Урысей Ипщэмрэ киокушиным-
кIэ я чемпионатрэ пашэныгъэхэр къыщыхьыным хуэу-
нэтIа зэхьэзэхуэхэмрэ Астрахань къалэм щекIуэкIащ. 
Абы щызэпеуащ ди къэралым и щIыналъэхэм ящыщу 
11-м, Луганск областымрэ Кърымымрэ яхэту, я спор-
тсмен 700-м щIигъу.

КЪЭБЭРДЕЙ-Балъкъэрым и лIыкIуэхэм зэхьэзэхуэм 
ехъу лIэныгъэфIхэр щызыIэрагъэхьащ - медаль 25-м 
къы  дэкIуэу гупхэм я зэпеуэм япэ увыпIэр щаубыдащ. Я 
хьэлъагъ елъытауэ зыхэта гупхэм дыщэ медалхэр къы-
щахьащ Таттаевэ Iэминэ, Биткаш Ашшур, Аслъэн Ас-
лъэн, Комбеец Аннэ, Черный Владимир, Шыд Ислъам, 
Акказиевэ Ясминэ сымэ. Абы нэмыщI, дыжьын медал-
хэр цIыху 12-м, домбеякъхэр - 6-м къахьащ.

Командэр зэхьэзэхуэм хуагъэхьэзыращ Биткашхэ Еме-
льянрэ Давидрэ, КIэш Даут, Карпенкэ Данил, Жамбей 
Ас темыр, Кумыщ Алихъан, Вэрокъуэ Энвер, Меркуловэ 
Александрэ сымэ. 

АЛЫДЖЫКЪУЭ  Руслан.

Москварэ Санкт-Петербургрэ къи -
кIа IэщIагъэлIхэм КъБКъУ-м мас-
тер-классхэр щрагъэкIуэкI, рестав-
ратор IэщIагъэм хуеджэхэм пап-
щIэ. Мы дерсхэр къызэрагъэпэщ 
«При касаясь к истории» егъэджэ-
ныгъэ Iуэхум хыхьэу.

НЭХЪАПЭIУЭКIЭ Налшык щра-
гъэжьа Iуэху щхьэпэм пащэ Москва и 
Къэрал тхыдэ музейм и реставратор 
Владимировэ Иринэрэ Санкт-Петер-
бург реставрацэмрэ дизайнымкIэ и 
академием и реставратор Журбенкэ 
Юрэрэ. КъБКъУ-м ДизайнымкIэ и 
колледжым и студентхэм я дежкIэ а 
дерсхэм мыхьэнэшхуэ яIэщ. 

Владимировэ Иринэ и унафэм 
щIэт, 3 - 4-нэ курсхэм щеджэ студен-
тхэм КъБР-м СурэтыщI гъуазджэхэм-
кIэ и музейм и фондым щахъумэ 
«Всадник» сурэтым нэхъапэм иIа 
теп лъэр зэфIагъэувэж. А лэжьыгъэр 
гъатхэм ирагъэжьащ, IэщIагъэлIхэр 
япэу Москва къыщикIам. Лэчыжьым 
и лъабжьэм тету къагъуэтащ «Ж. Р.» 
монограммэмрэ «1854 гъэ» илъэ-
сым рэ. Апхуэдэу зэгъэпэщыжыны-
гъэ лэжьыгъэр тхыдэ къэхутэныгъэм 
хуэкIуащ. Сурэтым урыс-тырку зауэм и 
лIыхъужь къигъэлъагъуэу хуагъэ фа-
щэ. Ар хэтми иджыри къахутакъым. 

- Мы еджапIэм нэхъапэм дыкъы щы-
кIуам сурэтым иIэ чэтхъахэр зы хуей 
хуэдгъэзэжщ, лэч щхъуэкIэп лъы-
кIэкIэ дытелыхьыжри, дгъэбыдэжащ, 
- жеIэ Иринэ. - Иджы  лэ жьы гъэр 
зэрыщыту зыхуей хуэд гъэ зэжынущ. 
Студентхэм загъэсэн хуейщ зэманкIэ 
зызыхъуэж плъы фэхэм елэжьыфу. 
Абы мыхьэнэшхуэ иIэщ.

Журбенкэ Юрэ 2-нэ курсым ще-
джэ хэм ядолажьэ пхъэ артефактхэр 
зэфIэгъэувэжыным теухуауэ. 

- УнэлъащIэхэр зыхуей хуэгъэзэ-

Тхыдэр сурэтхэмкIэ къатIэщIыж

жыным студентхэр хуегъэджэнырщ 
си къалэныр. Пхъэр фIыуэ гъэкъэб-
зауэ нэхъапэм иIа теплъэр зэфIэ-
гъэувэжын хуейщ, - жеIэ IэщIа-
гъэлIым. - ЩIалэгъуалэр щызогъэ-
гъуазэ си Iуэху бгъэдыхьэкIэм хэлъ 
щэхухэм. Ар тхылъхэм щыбгъуэтыну-
къым. Апхуэдэщ, къапщтэмэ, къызэ-
рыгуэкI IэмэпсымэхэмкIэ пхузэмы-
гъэпэщыж хьэпшып цIыкIухэр. 

КъБКъУ-м иджыблагъэ къыщы-
зэIуаха унэтIыныгъэхэм ящыщщ 
«Реставрация» IэщIагъэр. Абы и 
щхьэусыгъуэри щIыналъэр щIэны-
гъэ зиIэ апхуэдэ IэщIагъэлIхэм 
зэрыхуэныкъуэрщ. 

КъБКъУ-м ДизайнымкIэ и кол-
леджым и унафэщI Къанло Алим 
зэрыжиIэмкIэ, егъэджэныгъэ Iуэхур 
зэтеублэнырщ нэхъ гугъур. Респуб-
ликэм апхуэдэ IэщIагъэлIхэр зэри-
мысым къыхэкIыу, нэгъуэщI щIы-
пIэхэм кърашыурэ я студентхэр ира-

гъэджэну мурад ящIащ. Абы и лъэ-
ныкъуэкIэ университетым хуабжьу 
зыкъыщIегъакъуэ «Реставрацэ щэн-
хабзэмрэ гъуазджэмрэ зегъэу жьы-
нымкIэ «PE-Старт» центрым», абы и 
унафэщI Портновэ Марие. А зэ дэ лэ-
жьэныгъэм и фIыгъэкIэ, КъБКъУ-м и 
студентхэм Iэмал яIэщ федеральнэ 
экспертхэм я дерсхэм екIуэлIэну, 
реставрацэмкIэ урысейпсо сим-
позиум хэм хэтыну. 

Зы тхьэмахуэ дэкIмэ, студентхэм 
ягъэлъэгъуэнущ IэщIагъэлIхэм я 
дерсхэм хыхьэу зрагъэщIа Iэмалхэр 
къызэрагъэсэбэпыр. КъыкIэлъыкIуэ- 
хэр гъатхэм къызэрагъэпэщыну я му-
радщ. Ахэр теухуауэ щытынущ сту-
дентхэм я диплом лэжьыгъэхэр зэра-
гъэхьэзырыным.

КъБКъУ-м дизайнымкIэ и кол-
леджым «Реставрация» IэщIагъэм 
щыхуеджэ Къармэ Ланэрэ Ету 
Илонэрэ нэхъапэIуэкIэ хэтащ Яро-

слав областым и Переславскэ музей-
заповедникым щахъумэ сурэтхэр 
къэгъэщIэрэщIэжыным. 

«Реставрация масляной живописи, 
посвященной эпохе соцреализма» 
Iуэхур къызэрагъэпэщащ Урысейм и 
Реставраторхэм я зэгухьэныгъэмрэ 
Переславскэ музей-заповедникым-
рэ. Абы хэтащ Санкт-Петербург Штиг-
лиц А. Л. и цIэр зезыхьэ и художест-
венно-промышленнэ академием, 
Санкт-Петербург щэнхабзэмкIэ и 
инс титутым, КъБКъУ-м дизайнымкIэ 
и колледжым реставратор IэщIагъэм 
щыхуеджэ студентих. 

Я щIэныгъэ унафэщI, япэ катего-
рие зиIэ художник-реставратор Вла-
димировэ Иринэ и нэIэ къатету, Iэ-
щIагъэлI ныбжьыщIэхэм къагъэщIэ-
рэ щIэжащ художник Попков Виктор и 
Iэ дакъэ къыщIэкIа «На лесах Боль-
шого театра» сурэтыр, Делл-Вос-
Кар  довская О. Л. и «Лестница, веду-
щая к церкви Александра Невского», 
«Крыльцо и собачья будка» лэжьы-
гъэ хэр. 

Переславль-Залесскэ зэрыщыIар 
студентхэм ягу ирихьащ. Абыхэм 
яфIэгъэщIэгъуэну зыщагъэгъуэзащ 
къалэм и тхыдэмрэ щэнхабзэмрэ. 
Ахэр Спасо-Преображенскэ члисэм, 
Горицкэ Успенскэ къулъшырыфым, 
«Ботик Петра I» унэ-музейм. Псом 
хуэ мыдэу Ланэрэ Илонэрэ гуапэ 
ящы хъуащ Переславскэ музей-запо-
вед никым и лэжьакIуэхэм зэрагъэ-
хьэщIамрэ я гупым пщIэ къызэрыхуа-
щIамрэ. 

- Сызыхуеджэ IэщIагъэр щIэщы-
гъуэщ. Гъуазджэ сурэтхэм я гъащIэр 
нэхъ кIыхь пщIыным нэхъыфI сыт 
щыIэ?! Реставраторхэр тхыдэм ды-
лъэ Iэсым хуэдэщ. Ди къалэн нэ-
хъыщхьэр хъугъуэфIыгъуэхэм я япэ-
рей теплъэр дыхуэсакъыу тхъумэ-
нырщ. Ярославскэ областым дызэ-
рыщыIар къытщхьэпауэ къызолъытэ. 
Iыхьэлейуэ гуапэщ Попков Виктор и 
«На лесах Большого театра» лэжьы-
гъэм иджы си гуащIи зэрыхэлъыр, - 
жеIэ Ету Илонэ. 

ТЕКIУЖЬ  Заретэ.


